Heronjtë e rremë

Shqipëria ka nevojë pë qytetarë, jo për heronj

Trualli ynë ka shumë heronj dhe pak qytetarë. Për nga sjellja heronjtë dallohen prej së largu. Ata flasin gjithmonë me zë të lartë dhe nuk dëgjojnë kurrë. Heronjtë janë aq seriozë sa të fusin datën. Kur kalon heroi në bulevardin e vetëm të qytetit, për nga serioziteti dhe vjetërsia të kujton gazin 69 të sigurimit famëkeq të diktaturës. Madje pikërisht nga kjo ngjashmëri ka lindur krahasimi “serioz si gazi i degës”. Heroi nuk e njeh sjelljen qytetare as në elementët fillestarë të saj. Bie fjala, heroi nuk troket kurrë në derën e zyrave të shtetit. Ai hyn vrullshëm dhe, para se të paraqesë hallin apo problemin e tij, flet për bëmat e tij, për disidencën përballë diktaturës komuniste dhe për qëndresën përballë arbitraritetit të pushtetarëve socialistë. Heroi nuk pret ta ftosh të ulet as në kafene, as në zyrë. Ai shkon dhe ulet drejt e në  qoshe. Nëse zyrtari apo qytetari i kërkon ndjesë se është ca i zënë me punë apo edhe thjesht i duhet të meditojë pakëz dhe më vonë do të gjejë kohën për të dëgjuar bëmat e tij prej heroi, heroi mërzitet shumë dhe nis të bërtasë sa ia lejon gërmazi: ja kështu më kanë pritur edhe komunistët mua!

Heronjtë janë një, por shfaqen në dy kohë të ndryshme dhe në ngjyra të ndryshme. Kur njëri është hero, sivëllai i tij i ngjyrës tjetër nuk është kurrësesi qytetar, por dordolec pa ngjyrë. Sapo heronjtë e parë dalin nga moda, dordolecët pësojnë një metamorfozë të hatashme. Ata shfaqen si heronj e qëndrestarë dhe kërkojnë lavdinë e mohuar. Dhe kjo farsë përsëritet përherë, si rregull çdo katër vjet. Disa heronj i vunë flakën gjithë qytetit para ca viteve për të treguar në sy të popullit të dehur se sa trima dhe heronj qenë. Më pas, për “merita të veçanta”, kapën kreun e institucioneve, ndonëse si heronj që qenë nuk kishin patur as rastin as kohën për të kryer ndonjë shkollë.  


Tani është stina e heronjëve. Kur ata shfaqen, qyetarët e paktë hutohen përballë heroizmit dhe madhështisë së tyre prej heroi. Një zyrtar që i dëgjon për herë të parë ndihet keq para një heroi. I lind menjëherë kompleksi i inferioritetit. 

“Po unë ku dreqin kam qënë, kur heroi ka kryer tërë këto vepra të mëdha?!”

Heroi e nxjerr nga situata duke e ngritur tonin dhe i kërkuar atë që i takon, një post, një favor për vete, për gruan, për vëllanë, kushëririn etj. Zyrtari, qënie normale dhe vdektar i thjeshtë bëlbëzon: “Po unë ç’dreqin dua këtu? Pa asnjë meritë heroi, pa asnjë bëmë heroike individuale dhe fisnore…” 


Kanë fare pak të përbashkëta heronjtë tanë me ëndërrimtarin dhe fisnikun e marrë Don Kishot. Ky luftonte vërtetë, pavarësisht se me mullinjtë e erës. Luftonte për të tjerë, asnjëherë për vete dhe për fisin(fisi, ç’bashkësi primitive!). Armët i kishte shumë pak më të rrezikshme sesa heronjtë tanë, ca shpata të ndryshkura e aq. Ndërsa heroi ka thika të mprehta me helm si shpifja, intriga etj.


Kur shfaqen heronjtë qytetarët ndihen ligsht.

Yzedin Hima
Seminar kombëtar për vreshtarinë

Nisur nga zhvillimi që po merr vreshtaria në qarkun e Beratit, në mjediset e Hotel Turizmi “Tomori” në qytetin e Beratit u organizua një seminar kombëtar me temë “Seminar Kombëtar i Vreshtarisë rrush tryeze”. Në këtë seminar merrte pjesë edhe prof. Andrea Shundi, i cili është njohës i mirë i vreshtarisë si dhe ka botuar tri libra për vreshtarinë dhe kultivimin e pjergullës në vendin tonë.Në takim merrnin pjesë gjithashtu edhe specialistë italianë të vreshtarisë si dhe dr.Vinçenco Koçio specialist për vreshtarinë në rexhionin e Pulia-Kalabri. Po kështu në këtë seminar kombëtar merrnin pjesë shumë specialistë dhe kultivues të kulturës së hardhisë nga i gjithë vendi. Seminarin e hapi prof. Andrea Shundi, i cili  përshëndeti pjesëmarrësit dhe specialistët italianë për ndihmesën e tyre në drejtim të ndihmës dhe eksperiencës që ata kanë në vreshtari. Më poshtë profesor Shundi foli rendësinë që ka vreshtaria në vendin tonë si dhe kultivimin e llojeve të ndryshme të hardhisë në përshtatje edhe me kushtet klimaterike dhe tokësore të vendit tonë. Berati është një nga zonat që ka një sipërfaqe të konsiderueshme me vreshtari si dhe eksperiencë në kultivimin e kulturës së hardhisë. Sot Qarku i Beratit ka 738 ha vreshta nga ku Berati ka sipërfaqen më të madhe me 497 ha, Skrapari 146 ha dhe Kuçova 95 ha vreshta. Shtrirjen më të madhe hardhia e ka marrë në zonat Velabisht me 182 ha, Otllak 77 ha, Roshnik 53 ha, Poshnje 33 ha etj. Pozitiv është fakti se po kalohet nga investimet e vogla prej 1-2 dynym në investime të mëdha duke filluar nga 05-2 ha vreshta për çdo fermerë. Me ritmet aktuale vreshtaria në Qarkun e Beratit në vitin 2010 mendohet të kapë sipërfaqen prej 913 ha.Në Qarkun e Beratit ushtrojnë aktivitetet e e prodhimit të fidaneve frutorë 14 subjekte të liçensuara ku 8 prej këtyre subjekteve kanë aktivitet kryesor prodhimin e fidaneve të hardhisë.

Kush e mban peng kthimin e kishës?
Të mbledhur disa herë shumë intelektualë të nderuar besimtarë  nga fusha të ndryshme si: ndërtimi, ekonomia, arsimi, mjekësia, shkencave të natyrës, shkencave shoqërore, inxhinieria, skulptura, artitektura, topografia, etj. apo persona të zgjedhur në këshillin bashkiak si Greta Kajani, Ilda Sylari, Miltiadh Veveçka, Kristaq Kolani etj. e kanë ngritur zërin dhe duhet t’i kërkojnë në vazhdimësi pushtetit vendor dhe atij qëndror kthimin e kishës së Shën Gjergjit besimtarëve ortodoksë dhe t’u thonë stop punimeve në këtë kishë. Këta intelektualë dhe të zgjedhur nga populli të kërkojnë kthimin e kishës 400 vjeçare të ndodhur në kalanë e Beratit. Sistemi i kaluar ndërhyri dhe i hoqi “kokën”Shën Gjergjit duke ngritur një kat mbi të dhe e ktheu vendin e pendimit e të lutjeve dhe shërbesave të tjera fetare në vend qejfi, dëfrimi e ngrënieje, pra e shpërtyfyruan kishën në mënyrë çnjerëzore. Ortodoksit e Beratit, me fortlumturinë e tyre dhespot Ignantin me butësi, urtësi, durim dhe mirëkuptrim hyjnor dhe njerëzor kërkojnë t’u kthehet kisha e Shën Gjergjit besimtarëve ortodoksë të mbarë Shqipërisë, pasi ky objekt për shumë kohë ka qënë manastir i  ortodoksisë beratase për interesat e tyre e mbajnë peng për ta përvetësuar objektin 400 vjeçar. Po të hyjmë në matematikë del se: 400 vjet pjestim për 20 vjet baraz 20, pra objekti kishë-ka qenë kishë dhe manastir-kishë 20 herë dhe vetëm 1 herë është tjetërsuar në restorant. Ç’është ky sakriligj njerëzor në tokë. Mos qoftë thënë të jetë natyror apo qiellor se do të shohim kataklizma, ku nuk do të shohë babai fëmijën, nëna vajzën, njeriu-njeriun… . Ata që do të jetojnë do të vendosin drejtësi mbi satanain .U mblodhën disa herë dhiakonët, priftërinjtë, ikonomët dhe me të lartin Dhespot të Kaninë-Vlorë, Myzeqesë dhe Beratit për ta zgjidhur me dashamirësi njerëzore, morale dhe shoqërore për ta rimarë kishën e Shën Gjergjit paçka se në Kushtetutën e Shqipërisë thuhet se toka duhet t’i kthehet të zotit dhe s’ka njeri tjetër që ta marrë atë. Këtu nuk flitet për një individ, por për një diogjezë të tërë besimtarësh, ku secili ka pjesë mbi të, ashtu siç ka pjesë edhe ai që nuk ka lindur akoma.Qofshin mallkimet hyjnore dhe tokësore për ata që vënë dorë mbi këto kulte fetare. Sa i bukur është njeriu nëse është njeri. Abedin Kaja, Jorgji Bendi

Komunistëve u kthehet çehreja!

Në këto pak rreshta, të hedhura ashtu shpejt e shpejt, nuk synohet ndonjë analizë (ajo i takon së ardhmes), por thjesht është një konstatim apo diçka e ngjashme, të cilën edhe një sy indifirent e dallon Açik.


3 Korriku, siç dhe dihet, komunistët (i quani dhe socialistë po të doni, e njëjta gjë është), i bëri shafran. Të kuptohemi: është fjala për komunistët që drejtuan ose më saktë që masakruan arsimin në Berat. E pra, ngjyra që pushtoi faqet e tyre buçkane, ishte ajo e meitit. Kiameti vërtetë nuk kishte ndodhur, por për komunistët largimi nga pushteti, kiamet është.


Po ç’ka  ndodhur në këto 10 ditë a diç më shumë? Të gjithë babuçët e hierarkisë së arsimit sikur janë këndellur, u ka ardhur çehreja në vend. Po ç’të ketë ndodhur vërtetë? Pse janë lumturuar ithtarët e mjekrës fëminore të F.Nanos? Pse u kthye çehreja e fansave të gërrnjapsjeve të G.Ruçit? Pse po krekosen lamashët e Gjinoçaushit? Po, po vërtetë çfarë i ripërtëriu fytyrat e vrerosura të kësaj skote injorante dhe kriminale të instaluar në krye të sferës më të shenjtë të një kombi, arsimit, me zjarr dhe hekur?...


Thonë se u ka pjellë mushka...


Iu lumtë palla!


Për trumcakët e rrëqethur edhe  në vapën e korrikut, do të kemi kohë të flasim. Përpara kemi një natë dimri. Goditja trumcakore është e fortë. Përgjigjen do ta marr 10 fish.

Mjaftim Hoxha

Shenim: Në respekt të pakicave që gjithmonë bëhen më pakica po e botojmë këtë artikull.




Redaksia

Zbret në Berat “Karvani antimafie”

Në mjediset e Pallatit të kulturës “Margarita Tutulani” u zhvillua një takim me gazetarë  përfaqësues të shoqatës ndërkombëtare “Karvani antimafia”.Takimi filloi në orën 10:30 dhe kishte si qëllim që nëpërmjet medias të nxisë të gjithë qytetarët për të qënë së bashku në luftën kundër mafies duke e dënoncuar atë në planin kulturor, social, politik dhe ekonomik. Përfaqësuesit e “Karvanit antimafia” kryesoheshin nga presidenti i kësaj shoqate z.Alfio Fodi, gjithashtu në përbërje të grupit ishte dhe kryetari i sindikatës të Lombardisë Franko De Aleksandro si dhe presidenti I shoqatës “Liberia” Tonio Del Lolio. Aktiviteti “Karvani antimafia” ka lindur në Siçili në vitin 1994 dhe ka si qëllim:


-të mbajë lart vëmendjen përsa i përket fenomenit mafioz, duke denoncuar pasojat në planin kulturor, social, politik dhe ekonomik.


-të shprehë solidaritetin konkret për të evituar izolimin e atyre që janë veçanërisht të ekspozuar në frontin e anti mafies qoftë në institucione ose dhe personalisht.


-të favorizojë prodhimin e të mirave të ndërsjellta dhe aktivizimin e projekteve për përfshirje sociale etj. Në vitin 2002 karvani kaloi në nivel kombëtar në të gjitha rajonet italiane dhe këtë vit mori rol ndërkombëtar në prespektivën evropiane-mesdhetare.Karvani ka për synim të jetë një udhëtim lirie për lirinë, një udhëtim i gjatë dhe në një rrugë të vështirë që çon drejt krijimit të “SHOQËRISË SË DREJTËSISË”. Në këtë takim presidenti i shoqatës “Karvani, Antimafia” Alfio Fodi  u shpreh se “zgjodhëm Beratin për të zhvilluar këtë takim, pasi në Berat ka njerëz shumë të mirë por ka edhe njerëz të këqinj dhe jo të ndershëm, të cilët merren me trafikun e qenieve njerëzore.Në Itali kemi konstatuar shumë femra si dhe qënie të tjera njerëzore si fëmijë lypsa,trafikantë droge etj. që janë nga Berati”-përfundon z.Alfio Fodi. Në qarkun e Beratit janë rreth 400 femra të trafikuara dhe nga këto 18% ose 72 janë minorene një shifër kjo shumë e lartë që ka si bazë varfërinë, e cila shfrytëzohet më së miri nga grupet mafioze. Ata i premtojnë vajzave të këtij qyteti një jetë dhe të ardhme më të mirë nëpërmjet një pune të preferuar dhe më pas i nxjerrin në rrugë për të prostituar dhe në përfundim këto femra kthehen në skllave të tutorëve të tyre mafioze.


Franko De Aleksandro kryetar i sindikatës së Lombardisë i pyetur nga gazeta se çfarë kishte konstatuar në drejtim të mafies ekonomike në Shqipëri u shpreh se “mafia shtrihet edhe në drejtim të sindikatave siç është puna e zezë, pagat e ulta  dhe mungesa e sigurimit të punëtorëve, dukuri të cilat ndeshen edhe në vendin tuaj si dhe te emigrantët shqiptarë që punojnë në Itali. Po kështu vihet re se ka një nivel të lartë korrupsioni. Ne jemi të gatshëm që të ofrojmë bashkëpunim dhe eksperiencën tonë për sindikatat e qytetit të Beratit”,-përfundoi kryetari i sindikatës së Lombardisë. Ndërsa presidenti i shoqatës “Libera” Tonio Del Lolio u shpreh se në vitin 1997 organizuam një peticion me 1 mijë firma për t’i kërkuar qeverisë italiane një ligj që të bënte të mundur konfiskimin e pronave të mafias dhe sot ky ligj funksionon në të gjithë vendin. Të gjitha pasuritë e bosëve mafiozë kanë kaluar në prona publike. Lufta kundër mafies nuk është luftë që nuk fitohet, por është një luftë që mund të përballesh dhe mund ta fitosh”,-përfundoi ai.

Ishte i kërkuar nga dy shtete

Shtatë vjet burg trafikantit të femrave

Mesditën e 23 shtator 05, rreth orës 12.30’, në një nga sallat e  Gjykatës së Faktit Berat, trupi gjykues i kolegjit penal, i kryesuar nga gjyqtari Ibrahim Hoxha, ka vendosur dënimin me shtatë vjet burg, për 30 vjeçarin Armando Demaj, banor i lagjes “1Maji, të qytetit të Kuçovës. Demaj akuzohej për konsumimin e veprës penale të trafikimit të mishit të bardhë. Sipas trupit gjykues, Demaj akuzohej për “shfrytëzim prostitucioni në rrethana rënduese, të kryer në shtetin italian”, akuzë kjo e bazuar në nenin 114/a të Kodit Penal të RSH-së. Sipas dosjes së akuzës, 30-vjeçari ka shfrytëzuar për qëllime prostitucioni 26-vjeçaren Agentina Fari, banore e lagjes “11Janari”po e qytetit të Kuçovës. Shfrytëzimi është kryer nga korriku i viti 1996, deri në shtator të vitit 2000, gjithsej 6 vjet, pas të cilave Fari është shkëputur nga tutori i saj Demaj. Sipas burimeve nga organi i akuzës, trafikanti është arrestuar nga policia në mesin e muajit janar të këtij viti, menjëherë pas denoncimit që ka bërë në komisariatin e Kuçovës, viktima Fari. Dosja e të akuzuarit ka mbërritur në gjykatë në fillim të muajit mars 2005, pas një hetimi prej rreth dy muaj nga prokurori dhe janë dashur plot 16 seanca gjyqësore, që kolegji penal ka zhvilluar, për të arritur në seancën e fundit, ku 30-vjeçari i akuzuar për prostitucion të shpallet fajtor dhe të marrë dënimin me 7 vjet burg. Në këtë rast, gjykatës së kolegjit penal i është dashur të pyesë dëshmitarët okularë të paraqitur nga akuzuesja Fari, si dhe studimin e leximin, në disa raste, të dosjes voluminoze, hetuar dhe qepur nga drejtësia e shtetit italian  vënë në dizpozicion të gjykatës së faktit Berat. Po dje,avokati Arenc Berati tha për gazetën se klienti i tij Demaj i akuzuar për shfrytëzim prostitucini, ka treguar pendesë për fajin e bërë 6 vjet më parë, çka ka ndikuar që gjykata të përdorë një dënim më të zbutur. Njohja e Demajt me Farin ka qënë e rastësishme, në mesin e muajit korrik 1996, kur vetë Armandoja me Argetinën janë takuar në një lulishte të qytetit Pas njohjes “çifti” ka vendo-sur të fejohet, vetëm me një të takuar dhe pasi ka shkuar në shtëpinë e vajzës, djali i ka kërkuar prindërve dorën e saj. Edhe pse fillimisht kanë nguruar, prindërit janë ndikuar prej ndërhyrjes së të afërmve për të dhënë pëlqimin. Pas ceremonive të rastit”çifti” ka kërkuar që muajin e mjaltit ta bëjë në shtetin fqinj, Itali, dhe pas disa ditësh, të dy të fejuarit kanë mbërritur në qytetin e Milanos, ku kanë nisur divergjenca, pasi vajza e ka kuptuar se trafikanti nuk e ka dashur për grua, por për ta shfrytëzuar si prostitutë. Pas presioneve, dhe torturave, vajza është detyruar të punojë për llogari të A.Demajt për gati gjashtë vjet rresht, deri në momentin që ajo mundi të shpëtonte dhe të denonconte në policinë italiane. Kur ka parë se po ndiqej nga policia italiane 30-vjeçari Demaj është kthyer në Kuçovë dhe ka qënë po vajza, që ka zbuluar vendndodhjen e tij pas 3 vitesh. Kështu, ajo është kthyer nga Milano në janar të vitit 2005dhe ka bërë denoncimin në policinë e Kuçovës, e cila nuk ka ngurruar të arrestojë Demajn. Ndërkohë kryetarja e Gjykatës, Fatime Velçani tha për “Lajmëtarin”, se për periudhën 9-mujore ka pasur disa dënime të rënda për trafikantët e prostitucionit, që kanë shkuar nga 7, deri në 13 vjet burg.     Pergatiti faqen Abedin Kaja

Ligji i përfolur 24/1
Pas ardhjes në pushtet të PD-së më 1992, doli një ligj i quajtur 24/1. 


Ky ligj bënte fjalë për pastrimin e administratës shtetërore nga anëtarët e PP-së pa të drejtë apelimi në gjykatë dhe vendosjen në të të njerëzve  që s’kishin të bënin fare me administratën e saj. Kjo ishte reforma e parë, pa të cillën PD nuk do t’i kishte duart të lira për të  bërë reforma të tjera më të mëdha. Ishte e natyrshme që administrata shtetërore duhej pastruar nga komunistët, të cilët kishin sunduar për 50 vjet. Megjithë përpjekjet  e PD-së për pastrim të kësaj administrate, prapë mbetën mjaft syresh. Ky ligj pa të drejtë ankimimi u shtri në të gjitha rangjet shtetërore, madje u arrit deri atje sa të largoheshin edhe punonjës dhe specialistë të thjeshtë që s’kishin asgjë në dorë. Ndërkohë zëvendësimi u bë pa kriter, ku më të shumtit ishin militantë fanatikë të PD-së, njerëz karrieristë e të padenjë. Nga kjo pikëpamje ky ligj u quajt absurd, jo si ligj në vetvete, por si interpretim e zbatim banal e të pakontrolluar. Nga ana tjetër ai ishte i dobishëm, pasi u largua ish-nomeklatura komuniste e PP-së, si sigurimsat, ish-hetuesë dhe persekutorët e djeshëm. Ndërsa fillimisht gjykatat komuniste mbetën ende të paprekura. Më vonë lindi nevoja e zëvendësimit të gjyqtarëve persekutorë dhe injorantë, të cilët s’dinin gjë tjetër, veç veprave të partisë në shtet. Këta do të zëvendësoheshin nga gjyqtarë të tjerë të rinjë nëpërmjet kurseve 6-mujore të quajtur nga gjykatësi  komunistë si “Gjykatësit e plepave”.


Reforma e gjyqsorit duhet bërë patjetër, sepse nuk ishte e moralshme që gjyqtarët që kishin dhënë dënime të rënda politike në diktaturë, të gjykonin me drejtësi viktimat e tyre. Ky do të ishte një absurd i vërtetë.


Atëherë, por edhe sot, opozita e atëhershme ngriti një furtunë të paparë kundër këtij ligji në mbrojtje të nomeklaturës komuniste.


Përse vallë PS duhej të mbronte ish-komunistët, kur vetë ajo i kishte dënuar ata dhe regjimin komunist dhe distancuar prej saj? Përse i dhimbseshin ish-persekutorët e djeshëm të popullit?


Ky qëndrim zbuloi dhe zbulon edhe sot se PS nuk heq dorë lehtë nga e kaluara e saj moniste.


Pas vitit 1997 PS erdhi në pushtet, ashtu si erdhi, ajo filloi reformën administrative pa ligj. Ndërsa PD largoi ish-sigurimsat dhe persekutorët kriminelë, PS me të ardhur në pushtet jo vetëm që i ricikloi  ata duke i vendosur në poste kyçe, por s’la asnjë këmbë pëdëisti në zyra, qofshin këta të parëndësishëm, apo ish-të përndjekur politikë dhe brenda një viti e pastroi atë plotësisht me argumentin e meritokracisë, që rezultoi siç e ka quajtur socialisti D.Agolli “shërdhatokraci”. Pra PS ndoqi metodat komuniste të PP-së së viteve ’45.


PS-ja hoqi edhe ligjin e pastrimit të figurave, pra, i dha rast ish-spiunëve të futeshin në administratë për t’i shërbyer pushtetit të  djallit.


Nga ana tjetër, jo vetëm nxori nga burgu ish-bllokmenët, por iu dha edhe pafajësia dhe kësisoj i shpërbleu për vitet e burgut me shuma të majme, duke lënë në harresë ish-të burgosurit e diktaturës. Ndërkohë në organet e rendit e të SHIKU-t u dyndën  ish-sigurimsat, ish-prokurorët dhe hetuesit e diktaturës. Urrejtja e tyre ndaj opozitës ishte e llahtarshme deri sa arriti deri në vrasjen e deputetit Azem Hajdari nga oficerë të lartë të policisë. Pjesëmarrja e tyre në këtë krim s’ka se si të përjashtojë qeverinë e Nanos. Më pas në vend të R.Gjatës, gjyqtar i persekutuar në kohën e diktaturës, u vendos F.Abdiu, një ish tjetër gjyqtar persekutor, që tashmë  do t’i shërbente PS-së.


Furtuna e ngritur nga PS kundër këtij ligji, që megjithë të metat dhe abuzimet me të, u përdor nga  opozita e atëhershme për qëllime të caktuara, ndonëse ai ligj nuk preku mjaft persona të inkriminuar. Pra, ajo furtunë ishte më tepër një tymnajë, sepse në Çeki u përjashtuan nga parlamenti plot 25 deputetë që kishin lidhje me ish-organet e fshehta të pushtetit komunist. 


Ndërsa në Gjermaninë postkomuniste jo vetëm që u pastrua shteti nga ish-spiunët e Stasit, por u larguan edhe mësuesit e letërsisë, të cilët gjatë kohës së diktaturës kishin anatemuar poetin e madhe Gëte. Te ne vazhdojnë ende të jenë në parlament e qeveri ish-ministrat e R.Alisë, ish-anëtar i KQPP, madje, këta të japin edhe leksione për demokracinë.


Shqipëria s’ka nevojë për njerëz që i kanë shërbyer totalitarizmit, s’ka nevojë për njerëz të konsumuar, por për të rinjë që kanë mbaruar shkollat me shumë sukses, të cilët s’kanë asnjë lidhje me të kaluarën moniste.

Bardhyl Myftiu

“ DUAM BABËN”
Mustafa Qemali ose Qemal Ataturku i quajtur ndryshe edhe “ Babai i Turqise”, pasi permbysi sulltanin në vitin 1925, filloi një sërë reformash të cilat do ta shkepusnin Turqinë nga sundimi i sulltanëve dhe do ta fusnin atë në botën moderne të zhvillimit dhe të progresit. Por përballë ketyre zhvillimeve shumë të rendësishme për kombin dhe të ardhmen e shtetit turk, nuk qenë të paktë edhe ata që në rrugët dhe sheshet e Anadollit therrisnin: “Duam babën,duam babën!...”, pra, ishte fjala për t’u kthyer prapë në fron sulltani. 


Ashtu si në kohet pagane kur të sunduarit faleshin dhe kerkonin shpetim perpara varrit të shfrytezuesit të tyre, edhe sot në historinë e botës moderne nuk janë të pakta rastet kur të shtypurit e kerkojnë shpetimin te dhunuesi i tyre, duke menduar se per ta nuk ka zot tjeter dhe fat më të mirë se se ai që iu ka ofruar prijësi i tyre sundimtarë. Në vitet ’90 turma të mëdha njerëzish e kishin të veshtirë të pranonin, forcën e re politike dhe forcat e tjera reformuese dhe progresiste, të cilat po e shkepusnin vendin nga sundimi 50-vjeçar “alla komunist” shqiptar dhe po e fusnin atë në rrugen e demokracisë dhe botës së zhvilluar demokratike perëndimore. Këto forca politike shiheshin si rrezik për keto turma, duke menduar se për ta nuk mund të kishte më shume liri dhe mirëqenie, ndaj ashtu si në Anadoll ata pushtuan sheshet dhe rruget duke thirrur: “Enver Hoxha, Enver Hoxha!…”, pra, duam “baben”.


Njëlloi si në qeniet biologjike ku fara e keqe është e veshtirë të luftohet, edhe në shoqëritë njerëzore fara e keqe e politikës është e veshtirë për t’u luftuar. Ngjarjet politike në Shqiperinë e pas viteve ’90 sollen në politikën shqiptare një zhvillim të ri, atë të lindjes së pluralizmit politik dhe krahas forcave të tjera politike solli edhe dy forcat më të mëdha të cilat vazhdojnë të jenë të tilla edhe sot PD dhe PS. Në krye të këtyre forcave politike dolën dy liderë me të shkuar komuniste, por me synime të qarta për ta kthyer vendin nëpërmjet ketyre forcave politike në rrjedhën e demokracisë dhe  sistemit të vlerave demokratike dhe ekonomisë së tregut. Ajo që të bën pershtypje gjatë këtyre 15 vjetëve të pluralizmit politik në Shqiperi është fakti se ndersa në vendet perëndimre por edhe në vendet demokratike të lindjes, forcat politike qeverisëse kanë nderruar tre apo kater liderë duke i lënë vendin njëri- tjetrit. Në Shqipëri kemi patur që nga ’90 të njejtët liderë të forcave kryesore politike. Dhe kjo më tepër se sa deshirë e ketyre liderëve për të qenë të parë  të vendit, ka qenë edhe deshirë dhe mbeshtetja që ata kanë patur nga zgjedhesit dhe forumet e ketyre partive. Kur mendohej se Berisha kishte rënë në fund të greminës, ai prapë gjeti forca dhe u ngrit duke fituar në zgjedhjet e 3 korrikut përballë një force politike si PS e gërryer nga korrupsioni. Gjatë qeverisjes së Nanos korrupsioni dhe uzurpimi i institucioneve nga njerëz të paaftë, hajdutë dhe sharlatanë sa vinte dhe shtohej. Ndryshe nga sa kishte premtuar se për të zënë një vend pune në administratën shtetërore kriter bazë do të ishte meritokracia, Nano  këtë kriter, pra meritokracinë, e zëvëndësoi me “shkërdhatokracinë”, siç shprehet korifeu i letrave shqip dhe socialisti  njëzet e katër karat Dritëro Agolli. Shqipëria në vend të përparimit dhe zhvillimit ekonomik pësoi rënie dhe u rendit në krye të vendeve me nivelin më të lartë të korrupsionit. Trafiqet, monopolet dhe hajdutëria e nxorën Shqipërinë, në krye të disa listave të zeza. Këto dukuri dhe zhvillime negative do ta pengonin Shqipërinë gjithnjë e më tepër për t’u integruar në strukturat euroatlantike. Sjelljet prej padroni të Nanos ndaj PS dhe ekzekutivit, do të bënin që sot PS të përjetojë krizën më të thellë të identitetit si dhe vendi të përjetojë plagën më të rendë, atë të korrupsionit. Pa shkuar më tej, mjafton të përmendim shitjen prej 7 mijë euro të testeve të pranimit në Fakultetin e Drejtësisë dhe do të kuptojmë se Nano duke e futur korrupsionin në çdo qelizë të institucioneve, do ta ngrinte atë në sistem. Nuk ka rast më të shëmtuar se sa kur studentëve, atyre që nesër do të mbajnë në dorë peshoren e drejtësisë, t’u injektosh ende pa u bërë gjykatës apo prokuror virusin e korrupsionit. Deklarata e njërës prej ministreve të kabinetit Nano se “qeveria do të jetë partnere me bisnezin”, tregon se kjo qeveri e harroi programin për të cilin ishte votuar dhe votuesit e këtij programi, që ishin shtresat e varfëra dhe të mesme. Por nga ana tjetër u krijuan shtresat e ulta, të mesme dhe të larta të korrupsionit në administratën shtetërore që do të thotë se korrupsioni fillonte te portieri i një institucioni shtetëror, vazhdonte te niveli i mesëm i punonjësit të administratës dhe përfundonte te niveli i lartë i të korruptuarve, pra, te drejtorët dhe ministrat e qeverisë Nano. Përpos këtyre zhvillimeve kreu i ekzekutivit dhe i PS herë pas here, por, sidomos pas 3 korrikut, i braktisi institucionet në një moment kur duhet të ishte në krye të ekzekutivit dhe partisë që drejtonte duke pushuar në plazhet më të mira të Evropës. Ndërsa PS futej gjithnjë e më tepër në vorbullën e krizës dhe institucionet shthureshin, Nano vazhdonte të pushonte në Stamboll, Greqi, Spanjë, etj. Nuk mund të ketë rast tjetër në botë kur të injorohet, tallet, përbuzet dhe fyet kaq rendë nga lideri i vet një popull i tërë. Kjo ndodh vetëm në vendin e çudirave në Shqipëri. Janë të gjtha këto fakte dhe argumente si dhe “pordhaceria” e liderit të saj Nano, siç e quan poeti ynë i njohur Arben Duka, që e çuan PS në humbjen e zgjedhjeve të fundit parlamentare. Ndodhur përballë kësaj situate dhe zhvillimeve në PS vihen re përpjekjet e disa krerëve të PS për reformimin e saj, por nuk mungojnë edhe një grup fanatikësh nga baza në qendër që kërkojnë t’i pengojnë këto zhvillime, sepse për ta po iku Nano nga dreitimi i PS, do të tunden malet dhe zor se diten tjetër do të lindë prapë dielli. Jo shok “kongresmen” nuk u tunden malet as kur vdiq shoku Enver. Dielli lindi edhe më i bukur. Jeta vazhdoi, dhe prapë do të vazhdojë. Krahas njerëzve shumë të mirë në përbërje të grupeve rivale për kreun e PS, ku nga njera anë janë reformatorët dhe nga ana tjetër një grup fanatikësh që dikush nga naiviteti dhe të tjerë të përfshirë në afera korrupsioni kërkojnë për kryetar të PS  “babën”ose të paktën njërin prej “jeniçerëve të babës”, me shpresën se fantazma e korrupsionit do t’u ledhatojë prapë kokën e qelbur të tyre. Ky është një veprim i pamoralshëm dhe shkatërrues për PS, pasi nuk mund të jetë as Nano dhe as personi i zgjedhur prej tij në krye të këtij grupimi politik. Duke cituar prapë poetin Arben Duka, dalim në përfundimin se “në kushtet ku ai katandisi veten dhe Partinë, s’ka të drejtë morale të diktojë për pasardhësin e tij, mbasi Partia Socialiste nuk është një mbretëri dhe mbreti që ikën kurorëzon atë që vjen”. Aq më shumë që Nanua nuk ka ikur, por është rrëzuar. Por ka dhe një arsye shumë të thjeshtë, por që është më e rëndësishmja. Nuk është Nano që ka mbajtur në këmbë Partinë Socialiste, por është Partia Socialiste që ka mbajtur Nanon jo më në këmbë, por në supe e kurriz. Në qoftë se Partia Socialiste do të vazhdojë akoma në rolin e gomarit të bindur, ta mbajë në kurriz ish- kryetarin e saj, atëherë ditët e mira do të duan shumë kohë të vijnë”. Meqënëse Nano nuk ka bërë dorëheqje të parevokushme, ekziston mundesia që ai prapë të konkurojë për kreun e partisë, ndaj mos qoftë thënë që të kthehet  prapë “baba” në krye të PS. 

Abedin Kaja 

Një taksë 

e re fantazmë biznesit nga sigurimet shoqërore

Biznesmenët po përballen me një taksë të re fantazmë . Për të paguar sigurimet shoqërore, ata duhet të marrin një numër te kjo zyrë dhe më pas duhet të shkojnë te shtëpia e oficerëve për të takuar një person që u plotëson shkresën e kërkuar, që dikur plotësohej nga punonjësit e tatimeve pa pagesë. Ky i punësuar “për këtë punë të kryer”,  merr 500 lekë, të jep një faturë dhe ti  më pas shkon për të paguar detyrimin e sigurimeve shoqërore. Nëse kjo taksë e re është e ligjshme, pse 500 lekët nuk paguhen në bankë, ku kryhen të gjitha veprimet financiare nga biznesmenët, por futen në xhepin e personit të “punësuar”?


Kush na bind se në këtë rast nuk kemi të bëjmë me një abuzim të mirëfilltë?


Presim prononcimin e Drejtorisë së Sigurimeve Shoqërore për këtë taksë të re që nuk merret në zyrat e këtij institucioni, por në mjediset e shtëpisë së oficerave.

Lajmëtari

Lavazhet e opozitës dhe kulaçi i ponicës

Ndërgjegjja, si pjesa më e ndjeshme e njeriut, në çaste të caktuara, shpërthen edhe jashtë interesave të kësaj qenieje. Natyrisht, në një demokraci me parime progresizmi, më të ndjeshmet janë shpërthimet politike. “Ato janë si “lavazhi mbas një toksikimi”, është shprehur Havel. Po në vendin tonë, ende me një shoqëri postdemokratike, “shpërthimet” e tilla janë mesazhe politike nga këndvëshrime të ndryshme, ku, patjetër,  progresismi s’duhet të bjerë në gjumë politik, po e kundërta, shpërthejë. Natyrisht, superkulturën dhe supervlerësimin duhet ta ravijëzojë në radhë të parë ekzekutivi i kujtdo rangu qoftë

 “Koha për ndryshim, nuk motivon meskinitet, patriakalizëm, apo antikulturë demokratike. Këto risi regresiste duhet t’i çelin udhë vetëm të aftit profesionalist, qoftë dhe personazh politik” 


Nëse na mbysin, nuk do të kemi ecje përpara dhe premtimet nuk do të na gjejnë realizim konkret. Pra, do të kalojmë në një utopizëm përballë premtimeve Tona, që s’do na e falë, në radhë të parë, elektorati. Opozita ka punën e vet. Të dyja pushtetet e mazhorancës duhet ta dëgjojnë. 


Aktualisht ndodhemi përballë një numri shpërthimesh ndërgjegjësore me sens politik apo social, që, padyshim, s’duhen nënvlerësuar. Shumë nga këto duhet të merren edhe si një psikologji e re politike. Disa syresh, në opozitën e re, me të drejtë, po i bëjnë terapinë politike partisë  socialiste, e cila qeverisi vendin për tetë vjet. Kjo është një erë e mirë politike, në radhë të parë, për vetë ata socialistë që bëjnë denoncime publike. Pra, sentenca haveliane e lavazhit është një “erë e mirë” edhe për demokracinë. Sigurisht, denoncues të despotizmit në pushtetin e socialistëve janë socialistët pa oferta korruptive dhe jashtë klaneve të kësaj alternative. Këta socialistë, me të drejtë, duken më të lehtësuarit dhe kanë të drejtën morale që të flakin hapur edhe në adresë të  alternativës që përfaqësojnë dhe që i bëri dhe me pushtet. Por kujdes! Këta socialistë nuk shpëtojnë tërësisht nga përgjegjësia, veçanërisht nga militantizmi i tyre fanatik, apo servil. Tek e fundit, përse nuk denoncuan para 3 korrikut? Pikpyetjet mund të jenë të shumta, pavarësisht se ata nuk mund të jenë mëkatarë... Aktualisht PS-ja ndodhet në krizë politike dhe morale. Ajo po mbijeton vetëm me “nenet e statutit”, si superbibla e ditës. Ethet për kryetarin dhe kryesinë e re, që nga baza deri në qendër, kanë ravijëzuar reminishenca të reja, veçanërisht karrierizmi dhe klanizime në variacion të ri politik. Nga kjo psikologji e re e opozitës nuk shpëtojnë as hapësirat e Beratit. Ka lloj-lloj “zhurmash” edhe për kreun e PS-së në Berat, ku spikasin  nëpër këto “zhurma” edhe pushtetarët vendorë. Kjo risi është normale dhe nuk duhet të çudisë askënd. Tek e fundit, “të pushtetshmit” patjetër, rendin për të kapur kushtet e reja, se u mbaron dhe mandati qeverisës. Qenia në opozitë e alternativës së tyre mudn t’i lërë, në të ardhmen, edhe pa portofole... Bile, disa mund të bëhen njësh edhe me “hallet” e qeverisjes së re demokratike, vetëm për hallet e tyre vetjake. Disa mund të tentojnë që të kthehen edhe në ifrastrukturën e  “kolonës së pestë”. Edhe ky fakt (nëse do të ndodhë), nuk do të  jetë çudi... Berati është konsideruar gjithmonë “kryeqyteti” i socialistëve për votën dhe besimin e tij ndaj socialistëve.


Unë mendoj se socialistët beratas s’duhet të bien më “viktimë” e bindjeve të tyre. Pushtetarët socialistë nuk e kthyen këtë hapësirë një mikroqytet, por lanë vetëm “pasazhe senegaleze”. Vetë socialistët e hapësirave beratase s’duhet të bienë në utopizma e naivitete, si: “Vetëm ju mos u grindni, se ne nuk duam as bukë e as drita”. Beratasit, më tepër se kush, duhet të jenë “kamzhiku” më i fortë për qeverisjen e shkuar socialiste. Pra, kanë të drejtën e një shpërthimi të fuqishëm ndërgjegjësor, për “lavazhet” e reja politike. Gjithashtu mendoj, edhe mbi motivet e shumë opinioneve, se ldershipi aktual i partisë socialiste në Berat nuk është në nivelet e kohës, bile mund të jenë “qesharakë”.


PS-ja kërkon një reformim tërësor. Ajo duhet të denoncojë e të largojë të paaftët e të korruptuarët, veçanërisht ata që kanë qeverisur edhe në Berat. Deputeti s’duhet të jetë më “babai” i klaneve, por fshikulluesi më i fortë nga ana e elektoratit edhe tashmë që janë në opozitë. Këtu duket “shpërthimi” i tyre politikë... Premtimet janë baraz mbijetesë... Partisë Socialiste i duhet të largohet nga bunkerët  e dosjet politike, nga njerëzit finokë ekonomikë e biznesmenë kriminelë. Ajo duhet të afrojë njerëz nga shtresa të ndryshme pa paragjykim. Duhet të gjuajë lindjen e majtë ndërgjegjësore dhe jo të fusë në radhët e saj llumin, veçanërisht në drejtim. Çdo politikë kërkon profesionalizëm, se, siç thotë Niçja, politika pa profesionalizëm të sjell vetëm disfatë edhe kur je në pushtet. Pra, siç cilësuam edhe në fillim, jemi në shpërthime të reja ndërgjegjësore, veçanërisht në radhët e socialistëve. Qofshin “erë e mirë” për demokracinë dhe “lavazho” domosdoshmërie për opozitën e re. 


Të shpresojmë e të besojmë... Në këtë mendim publiçistikë zë vend edhe proverba orientale e “amvisës”: “Mos i shiko ferexhenë, por kulaçin në ponicë”. Kjo sentencë është edhe për qeveritarët e rinj demokratë, ku, veçanërisht, duhet të ruhen nga militantizmi i tepruar.

Elham Pasha

Fataliteti ynë midis të shkuarës dhe të ardhmes

Mekanizmat e funksionimit të gjërave këtu te ne janë ndryshe. As pretendimet e bujshme nëpër fushata, as e ashtuquajtura demokraci, s’kanë mundur të vënë në lëvizje mekanizmat isntitucionale, që për hir të së vërtetës janë kthyer në mekanizma totalitare e që vihen në  funksion të partisë që merr pushtetin.


Klasa politike sot, në pozitë a në opozitë, përbëhet nga njerëz, që jo vetëm që nuk e njohin demokracinë, por pretendojnë të shfaqen vetautoritarë, e për këtë bindesh kur të bie fati të trokasësh në dyert e institucioneve që drejtohen nga këta njerëz. Kjo armatë e tërë njerëzish të veshur me pushtet nuk është në gjendje, nuk është e aftë të ndërtojnë e t’u ofrojnë atë që njerëzit kërkojnë e shpresojnë, një shtet, një demokraci e mirëfilltë. E njerëzit me të drejtë e humbin besimin te shteti. E që t’u rikthehet besimi njerëzve te politikanët tanë, ata duhet të gjejnë një motiv të fortë, të shprehur jo më me fjalë, por me vepra.


Njerëzit në Shqipëri sot ndodhen në një dilemë të madhe, në një errësirë, ku mezi depërton drita e dëshiruar e së vërtetës dhe për t’ju larguar kësaj errësire ata lënë vendin e tyre. Për t’iu shpëtuar  ankthit, ata ikin larg qytetit të lindjes për të gjetur vetveten.


Jo rrallë ne i biem më qafë “kohën” ku jetojmë e shumë pak arrijmë të kuptojmë. Ankthi për të sotmen e ca më tepër për të nesërmen është bërë bashkudhëtare e jetës sonë. Ne po familjarizohemi me të dhe frika jonë e paemërt merr dimensione joreale, për t’u përballuar me armikun “kohë”. Në apatinë e ditëve që shkojnë e humbasin çdo ditë diçka nga vetja dhe atëherë klithma e shpirtit kthehet në thikë të mprehtë, për kurban të vërtetën e hidhur. Unë ndiej frikë e pasiguri nga kjo dukuri që po institucionalizohet e stimulohet nga boshllëku material. Humbja e arsyes, e sensit të masës sjell të kobshmen, të llahtarshmen në të gjithë hallkat e jetës politike shqiptare.

Monika Melëngu

Rrezikohet tradita

e gurëgdhëndies dhe

e shtrimit të rrugëve me kalldrëme

Këtë shqetësim e përcjellin jo vetëm të moshuarit por edhe struktura të cilat janë të predispozuara që tradita e kalldrëmeve të ruhet dhe të çohet më përpara në qytetin e një mbi një dritareve.

Janë disa segmente rrugore dhe kryesisht nëpër lagjet muze, të cilat janë shtruar me kalldrëme në vitet e fundit para 1990-ës por që aktualisht janë dëmtuar nga pakujdesia apo nga punimet e ndryshme që janë bërë nëpër lagje nga banorë dhe institucione të tilla si KESH apo Albtelekom. 


Pas dëmtimeve në këto segmente askush nuk ka marë mundimin që të rikonstruktojë pjesët e dëmtuara e aq më tëpër të shtojë inventarin e rrugëve të shtruara me kalldrëm si në traditën e mëparëshme. 


Alarmin e jep drejtoria e Monumenteve të kulturës në Berat por edhe vetë banorët e lagjeve muze. Në vite mbahet mend që tradita e gurëskalitjes përcillej edhe te fëmijët qoftë edhe për efekte propagandistike ndërsa këto vite edhe zëvëndësimi i pjesëve të dëmtuara bëhet me asfalt duke shkelur rëndë traditën.


Ajet Nallbani, drejtori i Drejtorisë Rajonale të Monumenteve të kulturës e ngre me forcë vazhdimësinë që duhet në shtrimin e rrugicave me kalldrëme, por sipas tij është e nevojshme që rrugicat, të cilat kanë qënë të shturara me gurë, nuk duhet të tjetërsohen për arsye kostoje apo sepse dikushit i pëlqen që të zhvillojë tenderime për të shtuar rrugë. 


“Modernizmi i Beratit ka të bëjë me tradicionalen dhe jo me faktin që guri të zëvëndësohet me asfaltobetonin” thotë ai. 


Disa segmente rruge janë dëmtuar në lagjen “28 Nëntori”, “Goricë”, “Mangalem”, bile edhe në “Kala” por çuditërisht ato nuk riparohen sepse mungojnë personat që mund të bëjnë shtrim me kalldrëme në këtë qytet. 


Edhe pse bashkia ka një ndërmarrje e cila mirëmban rrugët e qytetit atë në më të shumtën e rasteve e shikon me një kaldajë me zift, e cila tymos nëpër qytet duke shtruar me të tillë segmente si ajo tek Merkatua, e cila nga me kalldrëm është zëvendësuar me asfalt ndërsa asnjë metër kalldrëm nuk arrin që të riparojë në qytet.


Sipas kryebashkiakut Fadil Nasufi shtrimi i rrugëve më kalldrëm ka kosto të madhe por kërkon edhe mjeshtra, të cilët janë paksuar apo pothuajse janë punësuar në vende të tjera jashtë Shqipërisë e nuk punësohen këtu për shkak kostoje.

“Megjithatë, thekson Nasufi, bashkia ka filluar që shtrimin e trotuareve ta bëjë  jo me pllaka çimentoje apo të tjera inerte, por me pllaka guri, të cilat janë më pak të kushtueshme dhe më të mira në përafëri të traditës dhe domo-sdoshmërisë së traditës së këtij qyteti”. Kjo praktikë sipas tij do të vazhdojë edhe për faktin se nxjerrja e pllakave të gurit në Polican është një shans për qytetin nëpërmjet të cilit pllaka e gurit të Tomorit eksportohet për të shtuar trotuaret e qyteteve evropiane duke humbur apo përcëmuar traditën tonë.


Në qytetin e Beratit ku janë hapur shkolla të tilla profesionale si hidraulike, mekanike, elektrike, rrobaqepësi etj. askujt nuk ka shkuar në mendje se një degë, e cila do të rizgjojë traditën e gurëskalitjes do të kishte shumë vlera si tradicionale ashtu edhe punësimi qoftë edhe nëpër fshatra e qytete të tjera pa përjashtuar qytetin tradicional të gurëgdhendjes sic është Berati dhe Gjirokastra.

Abedin Kaja

U qamë nga shiu , ramë në breshër


Banorët e lagjes “Barrikadë” kërkonin pranë bashkisë shtrimin e rrugës “A.Vrioni”.


“Dëshira” na u realizua veëm me rastin e fushatës zgjedhore të 3 korrikut. Por ç’ndodhi nga 600-700 m rrugë u shtruan me kalldrëm vetëm 100-120m, pjesa tjetër... shkak për ndërprerjen e punimeve është mbarimi i fondeve. Rruga ka projekt, ky duhet të kishte llogaritur dhe fondet e nevojshme për këtë vepër.


Rrugë të kësaj natyre s’duhen lejuar të përfundohen në harkun e dimrave. E para, se janë shumë të shkurtëra dhe e dyta këto lloj rrugësh në kohë shirash mbeten të pakalueshme, për hir të baltës së madhe.Ne para se të fillonte punimet bashkia, me forcat tona, shtruam 150 m të kësaj rruge.


Harxhuam rreth 2 milion lekë të vjetra, duke mos llogaritur kohën e punës.


Ky mund na shkoi kot se u prish kur u hap kanali i ujërave të zeza, më pas dhe ai i ujit të pijshëm. Dherat janë hedhur në sipërfaqe.


Banorët e lagjes në këto kohë shirash gatuajnë pa rreshtur baltën peshqesh të bashkisë. 200 familje i dërguan një peticion kryetarit të bashkisë z. F.Nasufi.


(Mbetemi në pritje të përgjigjes së tij

Qerim Hysenbegasi

Kur nuk i vë pikat mbi “i”


Të më falë lexuesi për paditurinë time se nuk kam lexuar aq libra sa që të di se ç’ka shkruar  Niçja, Marksi, Shopenhauri, Enveri apo Fatosi. Unë shkruaj ç’më thotë shpirti e zemra, se ç’më sheh syri e ç’më dëgjon veshi. 


Një kuadër i  kënduar, në një nga numrat e gazetës sonë, rrekej të na sqaronte se përse  kishte humbur PS dhe përse  fitoi PD! Ai si i kënduar dhe analist që është, i kishte hyrë punës me themeli, ashtu si xhaxhi Vani te komedia  “Pallati 176”. Pasi i kishte analizuar para e prapa gjerat, kishte ardhur në përfundim se PS-te na kishte humbur, sepse në PS ka mbizotëruar burokracia partiake! Ia ka futur kot fare. Sikur të kishte qëndruar  vetëm te konstatimi i parë ku flet për korrupsion që i kishte mbërthyer partiakët, apo për shpërdorimet që bënin pushtetarët, do t’i kishte thënë të gjitha, e nuk kishte nevojë për asgjë tjetër. Më e mira e të mirave do të ishin dy gjëra. E para, të mos i rrinte në periferi politikës dhe këto gjëra t’i shkruante kohë më parë dhe e dyta, të thoshte ose të thotë se cilët janë këta që e djallosën PS dhe vodhën  tërë paratë jo vetëm taksat e shqiptarëve, por edhe ato që sillte bota. Ti dije shkaqet, ti shikoje e të heshtje e të flasësh tani, kësaj i thonë: urtësi pas kuvendit dhe trimëri pas lufte. Analisti i humbjes dhe i fitores e di mirë se si vidhte e si hante me të duart shefi i tij e jo vetëm ai. Shkak tjetër që na ka humbur PS-ja na qenka se anëtari i thjeshtë na qenka përçmuar, e nuk na qenka vlerësuar! Duket se analisti  është idhtar i Edi Ramës, kryehajdutit e të ta kryekorruptuarit që ka njohur Shqipëria. Me që dhe Braçja dhe Markua dhe nëpunësi me emër, po ia bëjnë naftën Fatosit, janë këta ata që bërtasin poshtë mbreti, rroftë mbreti! Është çudi se analisti bën dhe analizën e shkaqeve të fitores së PD-së. Është munduar kot duke i rënë rrotull e rrotull. E gjithë kjo punë shpjegohet me dy fjalë. Në 1997 iku me armë dhe nuk e meritonte të ikte, se punët i kishte vënë në vijë dhe e dyta se shqiptarët i besojnë Sali Berishës se do t’u nxjerrë ujin e zi të korruptuarëve që do të guxojnë  të bëjnë siç bënë Nanot, Baçët, Cacët, Spartak Poçët me shokë. Dhe e fundit me këtë kritikë e autokritikë që bën për  partinë e tij, kujton analisti se nuk e mbajmë mend se ai ka zhvilluar një luftë klasash kundër PD-istëve sa qe në pushtet dhe i bënte punë ajo firma e vogël? Jo zotëri, bëhu trim  dhe jep dorëheqjen, ai është një post që e meriton një njeri i panjollosur e jo partiak, por një profesionist i vërtetë. Të tillë qyteti ynë ka  boll.

Buajr Orizaj

Që tani në vjeshtë futuani barkun brenda


Shkolla filloi. Diku me shkollë të re, diku katër vetë në një bankë, diku ca para e ca pas dite, të gjitha këto peshqesh nga Luani i maleve, që luajti me fondet e shkollave si i desh qejfi. Por me fillimin e shkollës na vjen dhe një dukuri tjetër, ajo e barqeve të zbuluara. Me siguri që jemi vendi i vetëm në botë që çupëlinat, shqerrat e vogla, vijnë në shkollë si të shkojnë në ndonjë paradë mode. Më e keqja se kur dalin nga shtëpia e zgjasin bluzën që të mos u duket kërthiza, sa dalin në rrugë e ngrenë lart dhe hënza e kërthizës duket si të jetë një medalion, ku në të vërtetë nuk mungon as dhe ndonjë pirs (vëth) që i rri varur në kërthizë. Mungesa e një uniforme është gabimi numër një i seriozitetit të shkollës. Në çdo vend dhe në ato më modernet, nuk ndodh që nxënësit të shkojnë gjysmëlakuriq në mësim. Meqë nuk ka vend të bollshëm nëpër klasa, ata janë të detyruar të rrinë ngjitur si sardele. Atëherë çfaj mund t’i vëshë një adoleshenti që mund të bëj një veprim të pakontrolluar, i nxitur nga  instikti apo nga kurioziteti i moshës dhe pastaj..., nëse vajza është ndonjë e sertë, ose ka ndonjë mbrojtje tjetër më të madhe, shkon e ankohet, pastaj në pushimin e  gjatë, ose kur të  dalin nga shkolla fillon sherri, që më e pakta mund të përfundojë me goditjet e ndonjë thike, kur nuk pëdoren pistoletat. Prandaj, është detyrë urgjente dhe e vazhdueshme e drejtorive të shkollave që të mos pranojnë në shkollë nxënës pa uniforma. Në mos shkaktoftë precedentë të rrezikshëm në sjelljen e fëmijëve, po dhe mësuesit nuk janë të imunizuar nga dukuri të tilla. Nuk janë të paktë mësuesit beqarë nëpër shkollat e mesme, apo dhëndurrë të rinj. Është detyrë e  shkollës që t’i  japë   asaj seriozitetin e duhur, përpos bukurisë që kanë fëmijët me uniformë, shmang dhe tërë ato që thamë më lart. Nuk është e mirë që të fillojë të kërkohet uniforma tani dhe fëmijtë t’i veshin në fund të vitit shkollor. Që në vjeshtë duhen të futen barqet brenda, se kanë ftohtë, por kur të vijë behari ka rrezik që lakuriqësia të bëhet më e madhe.

Fshatarët nuk po gjejnë derman


Fshatarët tanë, ata që kanë nga një rrogos tokë, nuk kanë për t’u quajtur e bërë kurrë fermerë, siç i emërojmë jo rrallë, për të treguar se nuk janë më ata kooperativistët që merrnin dhe perime dhe zarzavate dhe qumësht dhe djathë me listë në dyqanin e kooperativës, ku shitëse ishte ose ndonjë nuse a çupë e bukur, ose ndonjë kuadër i ri me perspektivë partiake. Tani që fshatari është bërë zot i tokës së tij, por shumë shpesh dhe i tjetrit, i tepron ndonjë gjë dhe vjen e shet në qytet. Nuk i leverdis që t’ua shesë matrapazëve që kanë zënë nga një vend në markatë dhe ia blejnë pesëfish më lirë. Ja, psh, një kilogram gjizë e blejnë 350-400 lekë të vjetër dhe e shësin  1000-1300 lekë të vjetër. Kështu dhe me domaten që e shesin  100 lekë dhe tezgaxhiu i merkatos e shet 700-800 lekë të vjetër. Kështu i ziu “fermer”, i shet vetë, por harron se më keq i bije, sepse duhet të paguajë dhe biletat vajtje-ardhje, që nuk është pak tani  që nafta ka vajtur një dreq e gjysmë. Me gjithë këto peripeci, nuk po i lënë rehat dhe në një vend ku mund t’i shesin vetë. Qenë prapa klinikës dentare, i hoqën. Shkuan aty ku shiten bagëti, i përzunë. Tani kanë shkuar pas portës së stadiumit, po dhe aty me ditë janë. Studiuesit e bashkisë, ata që kanë bërë shkollë për këtë punë, duhet t’u gjejnë një vend të përshtatshëm. Qenë goxha aty pranë PS-te, por sa mbaruan votimet, u hoqën, gjithçka bëhet me plan e me mend. Duhet të përfitojmë nga çdo gjë e kurdoherë që na jepet rasti. Përse nuk u caktohet një vend këtyre fshatarëve midis pallateve e t’u kërkohet që vendin ta mbajnë të pastër e të mos lënë mbetjet e produkteve që shesin? Nëse nuk binden, të gjobiten, se ata janë të përditshëm. Po qe se do të kishin një vend shitje dhe fermerët tanë, që shesin me kacile dhe matrapazët nuk do të na e mbajnë në lule të ballit me çmimet. Sa më shpejt  të caktohet një vend, ose disa vende për shitjen nga vetë fshatarët, aq më mirë do të jetë.

Stadiumi do të shembet


Nuk duam të bëjmë Kasandrën, por “bathët e priftit” këtë e tregojnë açik. Bëni një xhiro e mos përtoni, rreth e qark stadiumit dhe keni për t’u bindur se muret e “mbarsura, do të “pjellin”. Që të mos ndodhë kjo “lindje” e padëshirueshme, pronarët e saj, ata që e kanë në inventar dhe në pronësi, pra, bashkia, duhet të marrë masa sa nuk është vonë. Dhe herë të tjera kemi paralajmëruar dukuri jo të këndshme që do të ndodhnin. Po qe se do të na kishin  dëgjuar, sepse jemi  ne që nuk kemi asnjë lloj interesi që të ngremë probleme që nuk kanë rëndësi për ecurinë e sportit. Vite më parë ngritën zërin për të shpëtuar këndin lojërave me dorë, në lagjen “Dëshmorët e Kombit”, por për fat të keq  nuk na dëgjuan as njerëzit e sportit, që duhet të “qanin” natë e ditë pas dyerve të atyre që kishin paratë, por u mjaftuan të marrin një qira simbolike, që nuk zinte asnjë vrimë, që të mos i nxirrnin telashe udhëheqjes së qytetit. Nuk na dëgjuan as kryetarët e bashkisë, që kur dilnin për të kërkuar vota, për të rrëmbyer kokardën kuq e zi, u premtonin banorëve e sportistëve se ky kënd lojërash do të bëhej se s’bën, sepse ishte “krenaria e sportit tonë, jo vetëm si  histori, por dhe si një mjedis që nuk ia gjen shokun në tërë Evropën”. Por ata, hodhën lumin dhe e shanë kalin. U  kemi thënë deputetëve e ministrave të çdo ngjyre, sidomos ata me bojë rozë, që ndejtën në pushtet në mënyrë të pamerituar jo pak, por 8 vjet, as që dëgjonin nga ai vesh. Kemi shqyer gojën për gjendjen katastrofike të palestrës së mundjes, peshëngritjes, boksit, gjimnastikës, për mungesën e një salle për të qenë për pingpongun, për të transformuar poligonin në një mjedis sportiv ku të vilen të ardhura, por askush nuk na ka dëgjuar. Palestra e peshëngritjes u shemb! 


Fat që nuk zuri brenda ata 22 vetë (fëmijë që stërviten). Ka kaq  muaj që ka rënë dhe deri më sot nuk është kujtuar kush të hedhë dy lekë aty. Të njëjtin fat do të ketë dhe stadiumi. Dhe ai do të bjerë dhe do të detyrohemi të luajmë me dyer të hapura, ose në stadiume të tjera, por do të na ikin nga duart miliona lekë që mund të përdoreshin për skuadrën. Tani që ekipi i futbollit ka kaluar në shoqëri anonime, duhet që këta “anonimë” të mendojnë seriozisht për stadiumin. Me që është pronë e shtetit nuk do të thotë se ata duhet të rrinë pa u sëkëlldisur. Ata janë të interesuar që të kenë një stadium ku mund të luhen dhe ndeshje ndërkombëtare. Krahas mureve që janë bërë si të ishin muret e kalasë së Beratit, të goditura nga topat e Sulltanit, në shumë fragmente muri, gurët janë zhdukur. Po të kërkohen, gjenden. Aty te ato shtëpitë e reja janë. Të merren gurët e të proçedohen vjedhësit. Vende-vende e kanë bërë bark, se muret janë ndërtuar me aksion, pa  para, se i ngrinin të burgosurit. Këto mure, duhej të ngriheshin ndryshe, që, të shfrytëzoheshin mjediset rreth e rrotull poshtë shkallëve. Si do që të jetë, dilni një herë nga stadiumi dhe shikoni. Pastaj thoni kam a s’kam të drejtë, që jap alarmin se stadiumi do shembet.

Si të ishin pushtues


Ajo që pritej (rrotacioni politik), ndodhi. Të parët që e dinin këtë gjë ishin Fatos Nanua dhe partia e tij. Pikërisht sepse e dinin që populli nuk do t’i votonte më, hartuan një strategji tejet të poshtër, duke shpërdoruar gjithçka nga fondet që kishte shteti në rezervën e tij. Nanua dhe socialistët  e tjerë filluan të fusin duart në thesin e shtetit dhe t’i harxhojnë ato jo vetëm pa kriter, por dhe në mënyrë të poshtër. Kjo poshtërsi filloi që kur Bashkim Fino nisi të shpërndajë para sa majtas e djathtas si të ishin paratë e të atit. 560 milionë lekë hodhi Baçi në Berat e ç’u bë? U ngritën ca bordura lulishtesh, u ngrit një rrugë. Çudia është se ndërsa lulishtet që  u ngritën në lagjen ku Nanua do të vinte të pinte një kafe, jo te një qytetar beratas, por te një i ardhur nga fshati, vetëm sa u rrethuan me nga një shirit të verdhë, për të thënë: “Kujdes, mos shkel!” “Këtu janë mbledhur gurë! Hiç mos u çuditni, gurë kishte, asnjë fije bari nuk qe hedhur. Dhe sot e kësaj dite aty nuk ka mbirë  fije bari. 


Po ku vajtën lekët e lulishteve e të rrugës me një gjysmë trotuari? Paçka se në plan është shkruar  rrugë me dy trotuare. Paratë shkuan për fushatën. Si këto para, janë harxhuar me qindra miliona. Po poshtërsitë socialiste nuk kanë fund. Me që kushtet qenë ideale për liqenet e hidrocentraleve, për ta ruajtur atë duhej që blihej energji nga jashtë, por socialistët nuk kishin nge. Ata gjetën rrugën më të lehtë e më të poshtër, gjoja për ta mbajtur mend shqiptarët se kur qe Fatosi në fuqi, kishin drita në mes të qershorit, tani që  erdhi Saliu, nuk kemi as në dimër! Kjo ishte poshtërsia e dytë. Poshtërsia e tretë qe se me paratë që kishin nëpër ministri e në kryeministri, nisën të ndajnë shpërblime qindra mijëra lekëshe për “punët e mira” që kishin bërë dhe i lanë arkat bosh. Në muajin gusht hartuan dhe ligje për të vjedhur makinat e ministrive që i kishin blerë me qindra miliona lekë. Poshtërsia tjetër e radhës ishte se nxorën një ligj për të hapur tre universitete, kur nuk kanë asnjë ndërtesë të lirë, kur nuk kanë asnjë pedagog të gatshëm për mësim. Përse i bënë tërë këto poshtërsi? I bënë vetëm e vetëm që të krijonin vështirësi për qeverinë  e re, e cila ka marrë përsipër të shkulë nga zyrat ku kanë bërë pallë firaunët që erdhën në 97-ën me dyfek e ikën me poshtërsi korrupsioni.


Kështu si këta mosmirënjohës, këtij populli që i ka paguar aq sa  nuk u ka vlejtur lëkura, nuk janë sjellë as pushtuesi i huaj. Kush ka lexuar dokumentat e bankës së pushtuesve gjermanë e italianë, pa zënë në gojë kohën e mbretit Zogu, ku gjithçka u la e dokumentuar dhe nuk u shpërdorua asnjë lekë. Ja këta janë socialistët këta janë ata që nuk kanë fijen e atdhedashurisë. Këta janë ata që për  8 vjet punuan vetëm për vete dhe asnjë ditë për popullin. Qeveria demokratike do të dijë të dalë nga vështirësia, sepse e përkrah populli. 

Pergatiti faqen Bujar Orizaj

“Miss Berati”, mësuesja e pa punë që akuzon ish –drejtoreshën e arsimit

Rovena Keli, e qetë, e sjellshme dhe me shumë edukatë. Edhe pse ka një brengë dhe mezi pret që t’i realizohet ëndrra fëminore që të jetë përgjithmonë përpara fëmijëve për të plotësuar imazhin e mësueses të saj të dashur të klasën së parë ajo prapë e quan veten mësuese ndonëse pa klasën dhe nxënësit e vegjël që i ka ëndërruar dhe vazhdon që t’i mbajë në imazhin e saj. “Mendoj se së shpejti do të jem përpara tyre dhe atëherë do të jem edhe më e kompletuar, do të jem Rovena mësuese. Eh…! Ç’emër i dashur”- thotë Rovena dhe sytë i ngazëllejnë nga gëzimi që i vjen prej përfytyrimit dhe imazhit të saj Rovena mësuese. Ajo ka lindur më 21.05.1986, shenja e horoskopit është demi, hobi spektaklet, ëndrra e saj tashmë thuajse e realizuar të bëhet mësuese. Rovena ka mbaruar shkollën e mesme “K.Isak” në qytetin e saj të lindjes në Berat në vitin mësimor 2003-2004 me mesatare shumë të mirë. Por për shkak të kushteve jo shumë të mira ekonomike ajo nuk ka mundur që të vazhdojë në mënyrë të drejtpërdrejtë shkollën e lartë në degën që ajo ka përzemër, për mësuese, por menjëherë sa ka mbaruar shkollën e mesme pedagogjike në Berat ajo ka filluar shkollën e lartë në Universitetin “Aleksandër Xhuvani” në Elbasan dhe tani është në vitin e dytë dega mësuesi. Kur Rovena ishte në vitin e tretë të shkollës së mesme pedagogjike në mënyrë krejt të papritur pas një përzgjedhjeje midis shoqeve të shkollës asaj i jepet mundësia që në dt. 8 mars 2003 të konkurojë në spektaklin e bukurisë “Miss Berati” dhe pasi fiton çmimin e parë dhe shpallet “Miss Berati” ajo konkuron në dt.15.05.03 në spektaklin e madh të bukurisë për “Miss Albania”. Duke kthyer sytë nga rruga dhe parë disa prej  mësuesve që janë drejtuar për në shkollën e mesme “Babë Dudë Karbunara” ajo shprehet: “Kisha ëndërruar gjithmonë që të jem mësuese por dhe pse ëndërroja dhe e kisha shumë qejf botën e spektaklit nuk mendoja se një ditë do të shpallesha “Miss Berati” dhe më pas të konkuroja për ‘Miss Albania”. Dy janë momentet më të gëzuara në jetën time, kur kam dalë për herë të parë përpara nxënësve dhe kur kamë fituar çmimin “Miss Berati”. Ndërsa të parën e kisha ëndërruar dhe vazhdova shkollën që të bëheha mësuese e dyta ka ardhur krejt rastësisht”- shprehet për gazeta “Lajmetari” Rovena Keli. Pasi ka mbaruar shkollën e mesme pedagogjike në qytetin e lindjes pas shumë lutjesh Rovena ka mundur të punojë si mësuese zvëndësuese vetëm shtatë muaj në një shkollë fillore të fshatit Lapardha komuna Otllak nga muaji shtator deri në muajin mars të këtij viti dhe që atëherë ajo është e papunë edhe pse shumë prej shoqeve të saj që kanë mbaruar me të por për arsye të ndryshme nuk vazhdojnë shkollën e lartë punojnë si mësuese bile ka që ushtrojnë profesionin e mësueses edhe me shkollë të mesme të përgjithshme. “Nuk kam asgjë me shoqet e mia.Unë ato i dua dhe i respektoj por nuk mund ta kuptojë që edhe një maturante që ka mbaruar shkollën para dy muajsh të fillojë punë si mësuese dhe unë të vazhdojë që të qëndroj papunë”-shprehet me ndrojtje dhe e skuqur në fytyrë Rovena. 

Abedin Kaja

Intervistë me Rovena Keli

Pak më parë thatë se kishit ëndërruar që e vogël që të bëhesit mësuese, si ju ka lindur kjo ëndërr?

Që kur isha fëmijë në kopsht figura e mamit dhe e edukatores më dukeshin si të pa arrira, më të dashurat dhe më të kompletuarat në të gjithë botën dhe kjo ëndërr sa vinte dhe gjithnjë edhe më tepër zinte vend dhe rritej në ndërgjegjen time.


Si u ndjetë kur pas përfundimit të klasës së tetë filluat shkollën për mësuese?

Ka qënë dita më e lumtur. Që nga ai moment ndjeva se ëndrra ime po merrte rrugë. Edhe pse isha nxënëse vetja më dukej më e rritur, më dukej mësuese. Imazhi i mësueses më shoqëronte në çdo moment të jetës sime edhe pse akoma nuk isha bërë mësuese.


Po në botën e spektaklit si keni hyrë?

Isha në vitin e tretë të shkollës petagogjike. Flitej se në Berat do zhvillohej spektakli i bukurisë “Miss Berati”.Kur një ditë hyrën në klasë organizatorët e këtij spektakli dhe midis shoqeve të klasës të shkollës ‘Kristo Isak” më zgjodhën mua për të konkuruar. Mbas konkurimit unë u shpalla ‘Miss Berati’ dhe më pas konkurova për “Miss Albania”.

Pasi përfunduat shkollën e mesme petagogjike ç’farë përpjekjesh keni bërë për të filluar punë?

Edhe pasi mbarova shkollën e mesme petagogjike unë prapë vazhdoj të studioj në Univeritetin Aleksandër Xhuvani në Elbasan dega mësuesi me korespondenc dhe jam në vitin e dytë. Kushtet jo të mira ekonomike nuk më lejojnë që ta vazhdoj atë në mënyrë të drejtpërdrejtë ndaj zgjodha korrespondencën.Kam shkuar disa herë edhe unë edhe babai im te drejtoresha e arsimit të Qarkut Berat z.Fatmira Mustafaraj për të kërkuar punë por përgjigja e saj ka qënë se nuk kemi vend. Vetëm për shtatë muaj nga periudha shtator-mars 2004 m’u dha mundësia që të punoja si  mësuese zëvendësuese në një shkollë të ciklit të ulët në Lapardha dhe që nga muaji mars dhe në vazhdim jam e papunë.Më pas kamë kërkuar të gjithmonë punë pa patur pretendime bile edhe në fshatra të largët por asnjëherë nuk është marrë parasysh kërkesa ime nga ish-drejtoresha Fatmira Mustafaraj. Nuk e kuptoj se çfarë duhet të bëj? Unë nuk kerkoj që të filloj punë përpara atyre që kanë përfunduar  universitetin, por më duket i papranushëm fakti që shumë shoqe të miat që i dua dhe i respektoj shumë edhe pse nuk vazhdojnë shkollën e lartë punojnë si mësuese bile ka nga ato që sapo e kanë mbaruar shkollën e mesme dhe menjëherë janë emëruar mësuese.Për aq muaj sa punova jam vlersuar si mësuesja më e mirë e shkollës. Nuk e kuptoj se çfarë mekanizmi duhet të përdor për të filluar punë pasi lutjet dhe kërkesat kanë qënë të vazhdueshme –përfundon  “Miss Berati” , mësuesja Rovena Keli.

Mendime për fabulistin Iljaz Bobaj

Iljaz Bobaj lindi në katundin Lazarat të Gjirokastrës më 1951. Ka kryer studimet e larta për matematikë e fizikë. Veprimtarinë letrare e ka filluar qysh në moshë të re. Është publiçist i disa organeve letrare, poet, veçanërisht mik i fëmijëve, fabulist, tregimtar, humorist dhe përkthyes. Prej disa vitesh punon dhe krijon në Patra (Greqi).


Veprat e tij të botuara janë: “Dora dhe faqja”, “Dhelpra dhe gjyqtari”, “Legjenda e syrit të kaltër”, vëllimi me “501 fjalë të urta” dhe kohët e fundit “Molla e sherrit”. Veprat e tij janë lexuar e vlerësuar nga publiku shqiptar në atdhe dhe jashtë tij.


Me zotin Iljaz Bobaj u njoha rastësisht nëpërmjet letrave që shkëmbyem, pa u parë, ai emigrant të Patra në  Greqisë dhe unë banor i Beratit. Ishte dhëndërri im që na lidhi. Ai kishte  lexuar dy  botimet e mia: “Mëshira e madhe” dhe “Cungjet e artë”. Kishte ndjerë kënaqësi dhe pikërisht për këtë më dhuroi librin e tij të botuar kohët e fundit “Molla e sherrit” me fabula, dërguar nga Patra.


Veprat e tij të botuara më parë, më ishte dhënë rasti t’i kisha lexuar në Larisa. Ato që më dhanë kënaqësi të veçantë janë fabulat e bukura, të mprehta, të botuara në “Molla e sherrit”.


Fabulat e Iljazit janë aktuale, ato i lindi jeta, i lindi nevoja, koha, pamjaftueshmëria e ecurisë sonë në rrugën e zhvillimit ekonomiko-shoqërore e kulturore. Vërtet te ne filloi rruga e demokratizimit të vendit, u shemb e kaluara e diktaturës komuniste, por atdheu ynë nuk ka marrë ende frymë lirisht. Te ne ka ekzistuar dhe ekziston papunësia, korrupsioni, droga, prostitucioni, varfëria, vetëgjyqësia, çdo e keqe që e ka brejtur atdheun si ajo mola që bren drurin nga brenda. Prandaj edhe fabulat e Iljazit kanë dhënë ndihmesën e tyre në luftën kundër kësaj të keqeje të madhe.


Ai punon dhe robëtohet fizikisht, atje ndien erën e ëmbël të djersës, por edhe të mundit të tij. Ai qëndron i shkrirë në trungun e madh të emigracionit shqiptar.


Fabulat e tij janë një minierë që kanë për qëllim të arrijnë te pastërtia e njeriut, te zemra e tij, te mendja e tij.


Duke lexuar fabulat e Iljazit bindesh se çdo njëra prej tyre përmban një mesazh, jep një mësim, jep një këshillë, prek atje ku duhet, kritikon dhe ndërton.

Fabula të shkëputura nga libri:“Molla e sherrit”
Gomari prefekt
Firmën vuri kali,

në prefekturë:

i pari Gomari.

-Një copë Gomar..., -u tallën e qeshën,

çfarë i vlerësoi, mendjen a veshët?!

Po ajo që gojën ta lë pa fjalë,

është se veshgjatin e cakton një kalë!

Kali nënqeshi me gojët e botës:

-S’dinë që e kam burrin e motrës...

Derrkuci dhe poeti

Derrkuci nuk pranoi ministër.

-Dua,-tha,-kryetar dogane!

E meqë këmbënguli, në doganë e nisën.

Njerëzit shqyen sytë me mendjen e Gicit:

-Për një copë doganë, la postin e ministrit!

Po derri dha shpjegime:-Posti i ministrit

është një lopë që milet nga gjiri,

kurse dogana një minierë floriri.

Biografia

E ëma e Zeqos, s’di qysh e tek,

në majë të thanës u ndodh pa brekë.

Dhe bëri thirrjen, që përshtypje la:

-Hiqni të mbathurat, ç’i mbani, o gra!

I thanë Zeqos, të birit të saj:

-Po ti ç’kusur pate, o fajtor pa faj?

Në majë të thanës jot ëmë gaboi,

po emri yt po shkon gojë më gojë.

Dhe Zequa dha mendimet e tija:

-Dashur, pa dashur, të zë biografia...

Në doganë
Lajmi u hap tej e mbanë:

-Ka ndryshime në doganë!

Pas lajmit, shkresa mbërriu:

-Hiqet delja, vihet miu!

-Miu vjedh, po me pakicë,

pak për vete, pak për miqtë.

Eprorët japin vlerësime:

-Në doganë ka përmirësime!

Tjetër shkresë vjen si veriu:

-Hiqet miu, vjen ariu!

Ariu tjetër taktikë:

ngopi veten, ngopi miqtë.

-Tani, -thanë shefat e tij,-

dogana u vu në vijë!

Dy gomerët dhe fshatari
Ku kishte një fshatar mullarin,

takoi Gomari Gomarin.

I pari mori guxim:

-Çkërkon në mullarin tim?

-Është imi, -tha i dyti

dhe veshët si shpata ngriti.

Siç pritet nga dy gomerë,

nisi shqelmi menjëherë.

Dëgjon zhurmë i zoti i barit

merr një hu, vjen pranë mullarit.

Tek iu binte vend e pa vend,

thosh’me vete nëpër dhëmbë:

-Të mangët nga trutë e kokës

grinden në mullar të botës.

Përgatiti Fiqiri Tartari

Leonard Cohen - Një Legjendë Jetësore e Ditëve Tona

Leonard Cohen i lindur në Montreal më 21 shtator 1934. Ishte nëntë vjeç kur i vdiq babai. 17 vjeç filloi të shkruaj poezitë e para. Në universitetin e Mc Gill-it (Montreal), krijoi një western-trio “Buckskin Boys”. Country këngëtar dhe poet bohemian, Cohen fillon dhe ndërton reputacionin e vetë në rrethet studentore. “Let Us Compare Mithologies” (1956) është libri i tij i parë me poezi për të ardhur tek “The Spice Box of Earth” (1961) që e bëri menjëherë popullor në të gjithë Kanadanë. I jepet e drejta për të vazhduar studimet në universitetin e Columbia-s në New -York, të cilat i braktis duke udhëtuar gjithandej në Evropë gjersa vendoset në ishullin piktoresk të Hidra-s në Greqi, ku dhe jeton për gati 7-vjet, rrjedhojë e kësaj përvoje kohore është vëllimi poetik më tepër i diskutuar “Flower for Hitler” (1964) dhe “Parasites of Heaven” (1966) së bashku me dy romanet “The Favorite Game” (1963) dhe “Beautiful Losers” (1966). Gazeta Boston Globe do ta vlersoj prozën e tij me fjalët : “James Joyce nuk është i vdekur. Ai jeton në Montreal nën emrin Leonard Cohen”. Nga ky moment çdo njëri nga romanet është shitur më tepër se 800 mijë kopje nëpër botë. Cohen braktis Hidra-n dhe rikthehet në Amerikë (Nashville) për t’ia dedikuar vetveten karrierës së tij muzikore si këngëautor, firmën e së cilit mbajnë (gjer sot) 14 albume muzikore. “Selected Poems 1956-1968” (1968) vlerësohet nga bota letrare me Governor General’s Literary Award for English Language Poetry, çmim ky të cilin Cohen çuditërisht e refuzon nën fjalët : “ Nuk jam veçse një poet i thjeshtë i kësaj bote”. “The Energy of Slaves” (1972) pasohet nga vëllimi poetik i shumë diskutuar gjithashtu “Death of A Lady’s Man” (1978). “Book of Mercy” (1984) është vlerësuar si “libri më elegand poetik i autorit” fitues i çmimit Canadian Author”s Association Literary Award (1985). Në vitin 1991 Cohen vlersohet si Officer of the Order of Canada, dhe në 1993 si Governor General’s Performing Art’s Award.. “Stranger Music” (1993) është përmbledhja më e fundit që kemi ( gjer sot) nga ky poet. Në vitin 2003 fiton urdhërin Companion of the Order of Canada, vlerësimi ky më i madh kanadez që mund t’i jepet një individi. Artist i gjithanshëm, Leonard Cohen i ka kaluar tashmë të 70-at duke krijuar kështu një nga “legjendat” më tërheqëse jetësore të ditëve tona. 
Buqetë poetike 
E vetmja poezi
Kjo është e vetmja poezi

Që mund të lexoj,

Jam i vetmi që e shkroi,

Nuk e vrava veten

Kur gjërat shkonin keq e më keq,

Nuk kërkova shpëtim

Te droga apo leksione, për dreq,

U përpoqa të fle

Por kur gjumi s’më zinte

Mësova të shkruaj,

Të shkruaj mësova, mos harro (!)

çfarë mundet të lexohet

në të tilla netë

si kjo...

Një natë e dogja
Një natë e dogja shtëpinë që kam dashur,

Ndriçimi i rrethor i unazës përfekte,

Në të cilin pashë kaq shumë fërra dhe gurë,

Përtej të shkuarës prej - jo gjithçkaje.

Krijesa të ndryshme nëpër erë,

Të alarmuara nëpër natë,

Vinin të shihnin botën përsëri,

Dhe zhdukeshin nëpër dritë.

Tashmë lundroj nga një qiell në tjetrin,

Në gjithë errësirën e thirrjeve,

Kundra anijes që pata ndërtuar,

Prej krahësh të imituar.

Të gjithë e dinë
Të gjithë e dinë që zaret janë hedhur me hile.

Të gjithë (për të patur fat) ecin me gishta të kryqëzuar.

Të gjithë e dinë se bijtë më të mirë u shuan.

Të gjithë e dinë që lufta ka mbaruar.

Të gjithë e dinë se ndeshja përfundoi:

I varfri mbetet i varfër, i pasuri e shton pasurinë.

Ky është një fakt, të gjithë e dinë.

Të gjithë e dinë që anija është e shpuar.

Të gjithë e dinë që kapiteni është gënjeshtar.

Të gjithë e kanë zemrën e thyer nga babai

Ose qeni që dje u kall në varr.

Të gjithë flasin veç për para.

Të gjithë si të babëzitur duan kuti me çokollata,

Të gjithë pëlqejnë trëndafilat që të kujtojnë rininë.

Ky është një fakt, të gjithë e dinë.

Të gjithë e dinë që ti më do e dashur.

Të gjithë e dinë që është me të vërtet kështu.

Të gjithë e dinë që je kaq besnike.

Përveç dy-tri netëve kur nuk kam qenë këtu.

Të gjithë e dinë që je një tip i mbyllur

Shumë njerëz lakuriq të njohësh ke dëshirë.

Ky është një fak, megjithse i pështirë.

Të gjithë e dinë, momenti i vërtet është tash o kurrë.

Të gjithë e dinë që e vërteta është veç ti dhe unë.

Të gjithë e dinë qe ky varg në shpirt ngulet.

Për kordelet apo kravatën së cilës i përkulet.

Të gjithë e dinë që pakti është i krimbur si një bimë.

Ky është një fakt, të gjithë e dinë.

Të gjithë e dinë që kolera e së vërtetës po afron.

Të gjithë e dinë, ajo lëvizë me shpejtësinë e erës.

Të gjithë e dinë që burra e gra të zhveshur.

Janë pasqyrimi artizanal i së shkuarës pas derës.

Të gjithë e dinë që kjo skenë është e vdekur.

Por gjithmonë ka një mjeshtër në tëndin krevat.

Që luan dhe përhap atë që të gjithë e dinë,

Të gjithë e dinë që ky është një fakt.

Të gjithë e dinë që tashmë je në vështirësi.

Të gjithë e dinë, gjithmonë i vërtetë ke qenë o Njeri.

Përmes kryqit të përgjakur në krye të Kalvarit,

Të gjithë e dinë se ajo vjen tek ne copë-copë.

Shikoje Zemrën e Shenjtë përpara se të shpërthej.

Hapi sytë dhe shikoje për të fundit herë këtë akt.

Ky është një fakt, të gjithë e dinë.

Të gjithë e dinë që ky është një fakt.

Suzana
Suzana të merr për dore, tatëpjetë,

Pranë lumit, tek vendi i saj i fshehtë,

Ku sirenat e anijeve mund t’i dëgjoshë,

Ku për gjithë natën pranë saj të qëndroshë,

Dhe ti e di që ajo është gjysëm e çmendur,

Arsye që e shtyn kureshtjen e pagdhendur,

Pikërisht ajo ç’ka do t’i rrëfesh asaj tashti,

Këtë natë: nuk të ka ngelur aspak dashuri.

Dhe ajo pa folur të merr në valët e saj,

Duke lënë lumin të t’përgjigjet pasandaj,

Që ti gjithmonë ke qenë i dashuri i saj.

Dhe ti dëshiron të udhëtosh me të,

Të përshkoshë i verbër hapsirën, pa zë,

Ajo verbërisht të beson veç ty, këtë natë,

Po qe se ti, trupin e saj mbart në imagjinatë,

Edhe i madhi Krisht ishte lundërtar,

Ndërsa ecte përmbi ujë, e shkëlqente si far,

Të tjerët nuk e besonin, dhe s’kishin si ta dinin,

Vetëm të mbyturit e përposhtëm mund ta shihnin,

Ndërsa thoshte “ të gjithë njerëzia do t’bëhen lundërtar,
gjersa deti nën vetvete do t’i çlirojë, duke i marrë” !

Ndërsa brenda vetes zemrën e kishte të thyer,

Përpara se vështrimi i Qiellit drejt Tij te ishte kthyer,

I dorëzuar, i kryqëzuar, veçse si qënie humane,

Mbyste, përposhtë vetvetes (si deti) urtësinë vigane.

Dhe ti dëshiron të udhëtosh me të,

Të përshkoshë i verbër hapsirën, pa zë,

Ti verbërisht beson veç tek Ai, këtë natë,

Po qe se Ai, trupin tënd mbart në imagjinatë,

Suzana, prej dore të ka zgjuar prej gjumit,

Ajo është e vetmja lidhje midis teje dhe lumit,

Ajo është e veshur me rrecka endacake,

Të shqyera prej ditëve të saj bredharake,

Dhe ndërsa dielli pikon si mjalti mbi jetë,

Zbardhëllon krejt gjirin e Zonjës së vërtetë,

Të tregon se ku duhet vetveten ta përqendrosh,

Përmes plehrave dhe luleve të shikosh,

Atje poshtë algave, në thellësi ka të mbytur heronj,

Fëmijë që me shpresën e mëngjesit mbahen me thonj,

Në ankth ëngjëllor, për pak më tepër dashuri,

Kështu pritja ka për të qenë në përjetësi,

Ndërsa Suzana përball teje mban pasqyrën,

Dhe ti plot një jetë udhëton me të,

Ti verbrisht e di, se beson tek ajo këtë natë,

Po qe se ajo, trupin tënd mbart në imagjinatë.

Modelet e Parisit
Vashëzat modele po ndërrohen

për sfilatën e mëtejshme.

E pashë seksin e njërës

dhe gjoksin e një tjetre.

Një balonë ishte bashk’ngjitur

në gishtat e një femre.

Dhe ata filluan të vënë

në lëvizje makinën e erës.

Veshjet gjallëroheshin

nën aksidente të madhërishëm

flokësh të mistershëm

që projektonin fytyrat e tyre solemne.

Mrekullia e ballonit

hulumtonte në shenjat e gishtrinjve,

egërsinë e stuhisë

të strehuar brenda trupave të tyre.

Më në fund ushqimi kinez mbërriti,

dhe vashëzat modele ecin gjithandej,

me piceta ndër duar dhe pjata kartoni.

Të gjithë ishin të lumtur që imazhi

magjik i gruas-prej-druri,

suksesin kishte përfshirë.

Ato mundet të pushojnë pakëz,

në kurbën e madhërishme

të lartësisë së vërtetë

të besimit vital tërheqës

prej të cilit :

Ndihesha i lumtur.

Ndihesha i privilegjuar.

Të jem i pranishëm në aktivitetin

e rëndomtë sipas rregullave

të profesionistëve.

Curzio Malaparte

Porti

Porsa kaloi kthesën, u ndodh në rrugën e ndriçuar, tamam para një kafeneje. Poçet e llampave, duke u lëkundur lehtë nga puhiza e vakët që frynte nga deti, reflektonin mbi asfaltin e ndriçuar nga shiu. Porti ishte atje poshtë, në fund të rrugës në atë pyllin e drurëve të zhveshur dhe me oxhaqet gjithë tym.


Sirena e një rimorkiatori buçiste në mjegullimë. Herë- herë në majë të kafazeve prej hekuri të arsenalit, fari lëshonte në heshtje një dritë të kuqërremtë. Pas vetrinave të kafeneve, njerëzit, ulur rreth tavolinave të rrumbullakta prej mermeri  të errët, kishin një pamje të mjerë, të mërzitur, kryeneçe prej njerëzish që presin orën e nisjes për kush e di se ku. Ishin po ato fytyra, të cilat i shikonte çdo ditë te kalonte para zyrave të doganës së portit. Në atë qytet, të rinjtë, burra, gra, të gjithë prisnin për t’u nisur nga një çast në tjetrin dhe pleqtë dukeshin se ishin kthyer nga një udhëtim i gjatë. Në teatro, kafene dhe në ndërtesa publike, ishin ngjitur pankarta të shoqërive të lundrimit me transoqeanikë të mëdhenj pikturuar me ngjyra të qarta në sfondin e deteve në një blu të fortë, prerë nga vaporë që tregonin mekanizmin e fshehtë të rapëllimave të tyre rreshtat e kabinave, repartet e makinerive, stivat plot mallra, me tymin që përdridhej si spirale në qafë të oxhaqeve dhe anash kollona shifrash me orarët e nisjes e të mbërritjes, pjesë të klasave të ndryshme deri në Nju -Jork, Rio, Buenos Aires dhe Sidnei. Porti është gjithçka. Qyteti  s’është tjetër, veç një lagje e portit, një grumbull shtëpish provizore prej tullash të nxira nga tymi, kafenesh, hotelesh, pijetoresh, kinemash, shkollash, burgjesh, varrezash, spitalesh, kishash me këmbana të vogla, me fasada të pandrequra pas kaq shekujsh, të lëna përgjysmë nga nxitimi i madh për t’u nisur, të hipnin në vapor e të niseshin për rrugë para se të ishte  vonë. Porti është një stacion i madh, një fushë gurësh, çimentosh dhe tullash, një aureolë çatish dhe magazinash, ku njerëzit grumbullohen mes pirgje mallrash, duke pritur orën e nisjes.


Porti është gjithçka; origjina e fatit të qytetit, i vetmi motiv i jetës së tij, grykëderdhja e atij lumi të madh burrash, grash, djemsh, me pamje të vrarë, të mërzitur, shëndetligë, që prisnin me padurim për vite e vite  për të hipur  në bordin e vaporti, të tundnin shamitë në atë mjegull gri,  për të përshëndetur të tjerët që rrinin në tokë, në pritje të radhës së tyre, të një vapori tjetër që do t’i çonte  larg, kush e di se ku dhe kur.


Ata që s’mundën dot për t’u nisur, nuk ishin shumë, ndonja njëqind për çdo gjeneratë. Varreza ishte atje lart në kodrën e zhveshur, e bardhë prej shtufi, e cila dukej si një anije e akoruar në një breg tjetër, e braktisur në shkretëtirë nga zbatica. Shpesh varrmihësit, me rroba të gjelbra,  me stemën e qytetit qëndisur në jakë (një spirancë e artë e lidhur me një zinxhir të madh në fund të një kulle me bedena), gërmonin tokën në varrezë, kërkonin me duar në gropa, bënin pirgje kockash, një grumbull tjetër qereste në shtëpi, një grumbull i tretë pllakash dhe kryqesh dhe më së fundi një kamion i çonte tutje ato mbeturina. Çdo 20 apo 30 vjet, vetë ata që kishin lënë qytetin qysh të rinj, ktheheshin të thinjur e të kërrusur, me gra dhe fëmijë të një gjaku tjetër, me gojën të thatë e me vështrim përbuzës mbi anije të lyera para ballkonit të doganës, mbështetur në një valixhe dhe në sëndyqe të hapura duke pritur radhën me një shprehje padurimi dhe kryeneçe, me sytë gjysmë të mbyllur. Vaporët që vinin nga Amerika dhe Australia, qëndronin në Molin e Ri, pak hapa nga dogana. Për të dalë nga gardhi duhej të kaloje para Kishës së San Xhenancios, mbrojtësja e qytetit, që 16 shekuj më parë kishte zbarkuar dhe ai tamam në atë pikë, në atë gjuhë toke, nga një barkë me vela, që udhëtimin e kishte kryer në tri ditë, shtytur nga një erë mrekullie dhe që përshkoi Mesdheun nga brigjet e Azisë së Vogël deri në atë plazh të shkretë.


Eshtrat e San Xhenancios preheshin në sterrën e katedrales, në hyrje të rrugës, që nga lagjet sipër, zbret në port. Emigrantët e hershëm, që ktheheshin nga Nju -Jorku, Riua dhe Sidnei, hiqnin kapellën te kalonin para kishës së shenjtë, me të njëjtin gjest që kishin përshëndetur atë poshtë drejtorin e minierës  ose pronarin  e ndërmarrjes. Dhe një herë  kohe, me të zgjedhur vendin, filloni shpejt të matnin tokën për të ndërtuar shtëpinë dhe të përgatisnin folenë e re, nga e cila një ditë bijtë e tyre do të niseshin për të kërkuar fatin përtej oqeanit.


Në shtëpi, pleqtë e trishtuar kthenin fytyrën gjithë rrudha nga deti dhe bijtë e tyre ktheheshin një ditë tashmë të kërrusur e të thinjur me gratë e tyre të bëmshme, që flisnin një gjuhë të trashë dhe fëmijët me vështrim tallës. Dhe zinxhiri vazhdonte. Një hallkë tjetër i shtohej serisë së pafundme hallkash që formonin zinxhirin e madh prej hekuri, me të cilin, në stemën e qytetit, spiranca është lidhur në fund të kullës me bedena. Ishte një popull shtegtar, një qytet tranzit, me një sallë të pafundme pritje të një stacioni bregdetar.


Babai i tij ishte kthyer nga Nju -Jorku 20 vjet më parë, me gruan që fliste anglisht e me djalin që vështronte në mënyrë përbuzëse. Ishte plakur me shpresën se dhe djali  i tij do të nisej një ditë drejt  bregut tjetër. Por kishte shpërthyer lufta dhe Amerika i kishte mbyllur portat. Lumi i madh i emigrantëve, në vitet e para të turbullta të paqes, kishte shpërthyer drejt tokave të tjera të largëta. Vaporët kishin ndryshuar drejtim dhe qyteti vazhdonte të boshatisej e të mbushej prapë me bijë që niseshin dhe me etër që ktheheshin. Ishte i njëjti fat, gati një e keqe e trashëguar. Askush s’mund të shpëtonte nga kjo e keqe e trashëguar, askush s’mund të shpëtonte nga kjo ndotje. Djali ishte bërë burrë dhe kishte gjetur një vend pune në zyrën e një kompanie lundrimi. Sytë e tij me kalimin e kohës ishin bërë më të zymtë, më të ëmbël, plot trishtim e me kurajo të druajtur e kryeneçe. Që në fillim, pa e ditur as vetë, një mëri e shurdhët ishte mbledhur  pak nga pak në fund të ndërgjegjes së tij, një instikt rebelues kundër fatit të babait, të familjes dhe të qytetit të tij . Të dy pleqtë i kishin vdekur me shpirt të helmuar, duke u kapur deri në çastin e fundit pas shpresës se i biri do të vendoste për të ikur.


Nuk dinte ku të shkonte, këmbët i dhimbnin, ndiente se kapakët e syve i digjnin e i rëndonin dhe nga qafa i kullonte një djersë e ftohtë. Hoqi kapelën, fshiu ballin me pëllëmbën e ftohtë, duke  kaluar gishtat mes flokëve të rralluar.


Porti është atje poshtë i zhytur në mjegullinë. U nis ngadalë drejt murit nën shiun  e imtë që i guduliste fytyrën. I dukej sikur po kalonte përmes  një cerge të dendur merimangash. Kur ishte mbi urën që kapërcen kanalin, ndali një çast mëdyshas. Një burrë i  kaloi pranë me biçikletë mbështjellë me një mushama transparente të zezë që i mbulonte gjunjët. Nga ana tjetër e kanalit, rruga zbriste thikë dhe zhdukej  nën një mjegull të ndyrë  erë qymyri dhe nafte. Kjo erë e rëndë i pëlqente dhe eci duke thithur ajrin  me gojën gjysmë të mbyllur. Gazometri ishte atje tutje në të majtë. Në errësirën e madhe dallohej kambana që rrinte varur brenda kafazit me shufra hekuri, sipër çative të ulta mbuluar me llamarinë të valëzuar. Mbase do të qe më mirë të kthehej mbrapsht, drejt qendrës së qytetit, te kinematë e ngrohta si furrë kafeneve plot dritë e muzikë, bufeve të ndritshme e të ulej pranë gotave.


As vetë nuk e dinte pse kishte zbritur në port. Ishte hera e parë që dilte shëtitje në atë pasdite të diele dhe tani nuk vendoste dot për t’u kthyer mbrapsht. Kishte një ndjesi të çuditshme sikur ishte arratisur nga shtëpia drejt një rreziku. Një pulëbardhë që nuk shihej, klithte e frikësuar, si qarje e një fëmije. Porsa ora vajti gjashtë dhe dukej si natë, zhurmat e portit arrinin të mekura, mbështjellë me një mjegull si shtëllungë pambuku. Goditjet e çekanit binin rreth tij si zaje në baltë. Ishte gati si një gjëmim pylli që vinte nga fundi i një lugine dhe vargu i arganëve krikëllonte si degë të shpërdredhura nga era. 


Qysh prej 10 vjetësh ai zbriste e ngjitej nëpër atë rrugë dy herë në ditë dhe në mbrëmje, duke u kthyer në shtëpi ndihej i vetmuar dhe pa atdhe, në mes të turmës që mbushte trotuarët e lagjeve të tjera. Poterja, lëvizja, loja e verbuese e dritave i jepnin një ndjenjë prehje e të  qetë, por dritat, zërat e njerëzve përreth tij, të acaruara nga zhargoni i minierës dhe ndërmarrjes së dock, të bëra vija-vija prej rrënjësh enfatie e të theksimit të ngjirur, ku gurgullima grykore të slangut ( dialektit) dilnin nga tingëllima e vjetër e dialektit të lindjes. Ato zëra e vrisnin në shpirt. Ato i kujtonin zërin mosmirënjohës të të atit, qortimet e tij, fjalët e ashpra dhe vulgare që të dy pleqtë shkëmbenin të shtunën në mbrëmje, te kishin pirë dhe dehja i bënte  që t’i dukeshin papritur të huaj, kaq të ndryshëm nga i biri dhe kaq larg nga ai. Djali i shikonte shtrembër si dy të paftuar dhe tashmë i mohonte  si prindër dhe vuante thellë në shpirt, sepse e  ndiente veten si një bastard i tyre. Tashmë të dy pleqtë preheshin atje sipër, në varrezën  e ngulur në kodër. Dhe sa herë që kthehej mbrëmjeve në shtëpi, hidhte vështrimin andej nga varreza e padukshme nga mjegulla dhe një mëshirë e madhe e kapte për ata pleq të mjerë, një mëshirë plot zemërim dhe revoltë.


Vaporët që ngrenë spirancën në perëndimin e kuqëremtë të dimrit, gumëzhima e heliakve, klithma melankolike dhe e egër e sirenave, rimorkiatorët e zinj e të sheshtë mbuluar nga tymi, që çajnë një trekëndësh të shkumëzuar para bashit të dy transoqeanikëve, s’mund të nxisnin asnjëherë fantazinë e tij. Dhe ndiente një krenari të këndshme, te mendonte se jeta e tij është akoruar si anije e çarmatosur në spektrin e ujit gjithë vaj, që ai e dallonte nga dritaret e zyrës së tij.


I vinte mirë që s’ishte i zoti për të ikur e të shkonte si gjithë të tjerët për të provuar fatin matanë detit.


Rrënjët e fatit të tij, fati që ai kishte zgjedhur, nguleshin çdo ditë e më shumë  në atë kohë, në atë qytet, kur askush sa qe gjallë, nuk hidhte rrënjë, ku të gjithë ktheheshin të kërrusur e të lodhur pas kaq vitesh mërgimi, të këputur nga cfilitjet, zhgënjimet për t’u strehuar përfundimisht në atë port të fundit atje sipër në kodrën e rrahur nga era e hidhur e kripës.


Përpara kangjellave të doganës ndaloi i pavendosur, duke vështruar përreth. Mbështeti  ballin mbi kangjellat prej hekuri dhe një rrëqethje e ftohtë i kaloi tatëpjetë shpinës. Sytë i digjnin dhe ndiente se po i lindte në shpirt një dëshirë e madhe për të qarë dhe qëndroi atje i kapur pas kangjellave si para kangjellit të varrezës.

Përktheu Bardhyl Myftiu

Agronom i tri regjimeve

U lind afërsisht në të njëjtën kohë me lindjen e shtetit shqiptar. Ishte viti 1916, kur lindi agronomi i ardhshëm Emin Sulo Qafa. Mban për mbiemër emrin e fshatit të lindjes, Qafë të Skraparit, mbasi në dokumentat e identitetit e ka Veizaj.


Si shumica e shqiptarëve në ato kohëra luftrash e përpjekjesh për konsolidimin e shtetit të ri shqiptar, Emini u rrit në varfëri e vuajtje. Prindërit arsimdashës e dërguan në shkollën e Vërzhezhës, e njohur në tërë rrethin e Skraparit. Pastaj mësoi në shkollën plotore në Berat.


Emini i ri kishte dëshirë dhe vullnet për të mësuar. Ai ëndërronte të bëhej letrar, ëndërronte të shkruante. Por prindërit që jetonin në fshatin e thellë të Skraparit, ëndërronin të kishin një copë tokë më të mirë se sa ajo e skërkave të fshatit të tyre. Ata kishin dëgjuar se qeveria e Ahmet Zogut u jepte toka falas 3 deri 7 ha në zonat fushore atyre që mësonin në shkolla bujqësore. Në programin e saj agrar qeveria e kohës kërkonte të përmirësonte teknikën e prapambetur të prodhimit bujqësor si dhe jetesën e fshatarësisë së varfër. Një nga rrugët ishte dhe krijimi i fermave model nga njerëz të zhvilluar prej ku do të merrnin shembull bujqit e thjeshtë.


Për këtë arsye, i ati, vendosi ta dërgojë djalin në këto shkolla me shpresën se do të merrnin tokë dhe do të jetonin më mirë.


Në vitin 1932 Emini u regjistrua në shkollën e mesme bujqësore në Golem të Kavajës. Kjo shkollë qe themeluar  nga amerkanët në vitin 1925 dhe quhej Instituti Shqiptaro-Amerikan. Emërtimin “Institut” kjo shkollë e ka merituar, sepse me programin e saj teoriko-praktik ajo ka nxjerrë agronomë të mesëm shumë të përgatitur. Afroheshin me ata që kishin mbaruar arsimin e lartë. Shkolla e Golemit  kishte sipërfaqe të mëdha toke, kishte salla moderne blegtorale, pulari dhe punishte për përpunimin e qumështit, rrushit, frutave etj.


Shkolla drejtohej  nga agronomë të përgatitur amerikanë. Jepnin mësim edhe agronomë shqiptarë.


Nxënësit gjatë 4 viteve njohuritë teorike i konkretizonin në praktikë duke punuar në të gjitha proceset bujqësore e blegtorale. Të gjitha punimet në bimët e arave, në vreshta, në ullishte, pemishte, në blegtori e pulari kryheshin nga nxënësit e saj. Ata qëndronin edhe natën, sipas radhës, nëpër stalla për shërbimet në blegtori. Në fund nxënësi delte shumë i përgatitur dhe i aftë të drejtonte i pavarur një fermë. Emini edhe sot e kujton me nostalgji atë mënyrë të përgatitjes të një specialisti. Edhe sot e kujton me respekt ish-nëndrejtorin e asaj shkolle, amerikanin Eliot Teler për kulturën, sjelljen dhe njohuritë teoriko-praktike që kishte.


Në vitin 1936, mbasi mbaroi shkollën bujqësore, Emini u emërua ndihmës-agronom në komunën e Nartës në rrethin e Vlorës. Për të gjetur punë e ndihmoi shumë miku (vllami) i babait, Maliq Skrapari, i cili kishte studiuar në Selanik për agronomi dhe në atë kohë mbulonte bujqësinë në Ministrinë e Ekonomisë.


Punoi dy vjet agronom në regjimin mbretëror të Zogut. Ai mundohet që me njohuritë e tij të fuste teknikat e reja në  ekonomitë private të bujqëve në fshatrat e komunës së Nartës. Më vonë shkoi ushtar. Pastaj shpërtheu Lufta e dytë Botërore dhe agronomi i ri ngeli pa punë deri në vitin 1946. Në regjimin komunist e caktuan me punë si agronom në qarkun e Beratit. Kur punonte si agronom në rrethin e Kuçovës, deshën ta dënonin, sepse kundërshtoi planin jugosllav për të mbjellë në Shqipëri vetëm bimë industriale si lule dielli, susam, pambuk, etj., dhe jo drithëra. Në atë kohë Jugosllavia e kishte “nën sqetull” Shqipërinë. Por Emini prej natyre është karakterizuar i shkathët, i zgjuar dhe gjithmonë si avokat i vetvetes i ka përballuar mirë situatat e vështira. Regjimi komunist sipas mbiemrit e ka pas patur “nën kujdes” agronom Eminin. Agronom Emini gjithmonë ka punuar me ndershmëri duke zbatuar me seriozitet teknikat bujqësore.


Z. Emin Qafa është një nga agronomët më të vjetër dhe që ka punuar më gjatë në rrethin e Beratit. Kontributi i tij është i gjithanshëm. Në fillim drejtoi  ndërmarrjen e shpërndarjes së farërave të zgjedhura dhe pajisjeve bujqësore për ekonomitë private dhe ato pak shtetërore që ishin në atë kohë. Më vonë drejtoi sektorin e fruti-kulturës në seksionin e bujqësisë të rrethit. Agronom Emini është themeluesi i shërbimit të mbrojtjes së bimëve për qarkun e Beratit në vitin 1952 dhe e ka drejtuar atë deri në vitin 1966. Nga ky vit deri sa doli në pension në vitin 1976 punoi agronom pranë ndërmarrjes bujqësore duke drejtuar frutikulturën në sektorin e Uznovës, ku ndodhej edhe blloku i madh i fiqve.


Agronomi Emin Qafa (Veizaj) është autor dhe bashkautor ( me E. Milovën e të tjerë), në ideimin dhe mbjelljen e shumë pemëve, ullinjve e vreshtave në rrethin e Beratit, veçanërisht në krijimin e bllokut të fiqve në Uznovë, të masivit me ullinj në Bilçë, të blllokut të bajameve lëvorehollë( që çahen me dorë) në Hingë, etj.


Në vitet e para, kur agronomët ishin shumë të pakët në rrethin e Beratit, agronom Emini i ka shëtitur të gjitha fshatrat duke ndihmuar fshatarët për të luftuar sëmundjet dhe insektet e dëmshme në bimët bujqësore.


Veç punës praktike agronom Emini është marrë me punë shkencore sipas kushteve që e lejonin. Ka shkruar artikuj dhe broshura në ndihmë të bujqësisë.


Sikurse e kemi theksuar, z. Emin ka patur prirje letrare. Ka disa fletore me dorëshkrime, sidomos për tranzicionin dhe më parë, por e veçanta është një fjalor voluminoz frazeologjik për të cilin punon qysh prej 50-vjetësh. Për arsye financiare nuk ka mundur ta botojë. E ka paraqitur dhe në Akademinë e Shkencave.


Zotëron gjuhët anglisht dhe italisht.


Z. Emin është njeri me virtyte të mira. Ka rritur dhe edukuar fëmijë të shëndetshëm. Me kolegët dhe komunitetin gjithmonë ka patur marrëdhënie mëse korrekte. Ka qenë i gatshëm të  ndihmojë kolegët dhe cilindo që ka kërkuar ose jo ndihmë falë cilësive elokuente që zotëronte.


Për pak muaj agronom Emini mbush 90 vjet. Ai gëzon shëndet të mirë. Bën vizita nëpër miq e shokë duke ecur me trupin drejt. Ka memorie, dëgjim dhe shikim për t’ia patur zili. Vazhdon të shkruajë nëpër fletoret e tij.


Agronom Emin Qafa mbart me vete një histori të tërë, mëse 70- vjeçare të bujqësisë në rrethin e Beratit. Ai e preku punën e agronomit në tri regjime: në atë mbretëror (A.Zogut), në atë të komunizmit dhe në demokracinë e sotme.


Por a është kujtuar ndokush për ta respektuar këtë agronom, që është më i vjetri në rrethin e Beratit dhe që është ende gjallë? 


Fatkeqësisht jo. Me përjashtim të një libri që u botua këtë vit nga autori i këtij artikulli, ku shkruhet shumë për Eminin dhe disa të tjerë, asgjë të tjerë nuk është bërë.


E kam zili  punën e lavdërueshme dhe të lodhshme që bën z. Vlash Pambuku duke kujtuar dhe propaganduar sportistat cilësorë të Beratit duke shkruar në gazetë apo të z. Edi Spahiu duke organizuar emisione në  TV- lokale.


Po për specialsitët e bujqësisë e blegtorisë që prodhojnë ushqimin e përditshëm: perime, fruta, patate, vezë, mish, gjalp, etj. kush do të shkruajë?


Propaganda bujqësore bëhet jo vetëm nga drejtoria e bujqësisë, por edhe nga administrata e qarkut dhe e prefekturës. Berati, zonë bujqësore ka qenë dhe ashtu po e lënë.


Megjithatë barra kryesore  i bie drejtorisë së bujqësisë dhe të blegtorisë, për ndihmesën që ata kanë dhënë dhe japin aktualisht. Madje, në sallën e konferencave  të kësaj drejtorie mund të organizohet stenda me fotografi të disa specialistëve të zgjedhur.


Kjo do të ketë ndikim për ngjalljen e dëshirës te të rinjtë për të mësuar shkencat bujqësore në shkollat e mesme apo të larta, sepse ka mbi 15 vjet që shumë pak të tillë po përgatiten, ndërsa agronomët e vjetër po pakësohen...


Bujqësa dhe blegtoria, qoftë edhe ajo private kanë nevojë për drejtim shkencor.

Qemal Bendo

Mungesa e kreditimit i ka shkaktuar dëme të mëdha ekonomisë

Një pjesë e fermerëve nuk arrijnë të punojnë dot tokën nga që nuk kanë mundësi financiare

Moskreditimi i fermerëve i ka shkaktuar dëme të mëdha ekonomisë, aq sa një pjesë e tyre nuk arrijnë dhe sot e kësaj dite të punojnë dot tokën ngaqë nuk kanë mundësi financiare. Fshati nuk u ndihmua për të rimëkëmbur veten megjithë premtimet elektorale vit pas viti. Nuk do të isha dakord me veten time për një pjesë të mirë të fermerëve, të cilët nga puna e kurbetit dhe përvoja e fituar në shtete të ndryshme, janë bërë shëmbëlltyra e përmirësimit të arritjeve dhe futjes së  teknologjive të reja në kulturat bujqësore dhe blegtorale. Por kjo nuk është e tëra. Dikush mund të thotë se tregun e kemi plot. Po. Plot e kemi, po me cilat prodhime, me ato të importit?Në një kohë që fermerët tanë janë po aq të zotë e punëtorë sa dhe të huajt, të cilët kur kanë parë prodhimet tona janë mahnitur. Me kaq mundësi shumë prej fermerëve kanë thyer rekorde ndërkombëtare, me prodhimet e tyre. Por mungesa e kreditimit, pamundësia për të financuar e ka bërë fermerin shqiptar kokulur dhe të marrë rrugët e botës duke bërë të paditurin dhe kryqëzuar  duart. Nuk ka informacione të sakta se sa fermerë janë kreditituar, por një gjë është e saktë, se për të marrë një kredi, të bie leshtë e kokës, pa përmendur  proçedura pa fund e të panevojshme në dyert e bankave dhe fondacioneve të tyre që një dreq e merr vesh se çfarë qëllimi kanë dhe kujt i shërbejnë.


Në rast se specialistët do të ishin marrë në mbrojtje nga shteti dhe, kur u zbatua reforma e ndarjes së tokës në bazë të ligjit 7105, t’u ishte lënë tokë në përdorim ose në pronësi, arritjet do të ishin tepër të mëdha, sepse do të ishin punësuar shumë fermerë pa qenë nevoja të merrnin rrugët e botës. Siç theksojnë edhe vetë specialistët, kredidhënia nga ana e shtetit në formë të zbutur dhe afatgjatë do të kishte bërë të mundur një rimëkëmbje të shpejtë të fshatit shqiptar, sepse shumë fermerë do të punësoheshin në fshatin e tyre.


Kjo është e besueshme se shumë fermerë që kanë patur mundësi financiare dhe kanë krijuar vullnetarisht grupe të mëdha, kanë arritur rezultate ekonomiko-financiare. Madje shumë prej tyre kanë pushtuar dhe tregjet e botës me prodhimet e fundit, mjaft të pëlqyeshme nga konsumatori, sepse jo vetëm që kanë qenë të freskëta, por dhe të pastra kimikisht. Shumë nga specialistët tanë qofshin këta të bujqësisë apo të blegtorisë e kanë ndjerë veten të fyer kur punojnë në emigracion, pasi nuk janë vlerësuar sa dhe si duhet në vendin ku shoqëria shqiptare ka investuar për ta, por në vend të tyre, kanë zënë vend disa pseudospecialistë që nuk kanë gjë të përbashkët me bujqësinë apo blegtorinë, por vetëm se u është krijuar mundësia dhe mirë bëjnë.


Ai që duhet të sensibilizonte opinionin dhe shtetin është shtypi i lirë, i cili ka mbajtur qëndrim indiferent ndaj fshatit duke mbushur faqet e gazetave me kronika për t’i bërë yzmet vetes, pa menduar se në fshat jeton mbi 65% e popullsisë. Vetëm 4% e tokës bujqësore është mbjellë sot me pemë drufrutore dhe tregu është i ngopur me fruta nga jashtë. A nuk ishim ne që eksportonim mollë starkinga deri në Kubën e largët të pëlqyeshme për cilësinë e tyre? Përvoja nuk mungon, specialistë ka sa të duash, toka ka mbetur djerrë, se mungon ana financiare. 


Edhe kur fermerët në kronikat bujqësore, të zhvilluara nga televizioni shqiptar, kanë ngritur probleme dhe shqetësimet e tyre, ato janë anashkaluar, kur ka ardhur fjala për rezervat që ata kanë për shtetin. Madje gazetarët janë kthyer  në aktorë dhe regjisorë duke parapërgatitur kronikat e tyre qysh më parë, pse jo dhe një javë para fillimit të kronikës. Kjo nuk i shërben fshatit, sepse fshehin  realitetin e sotëm shqiptar, nga ku shteti ka popullsinë më të madhe dhe kyç për plotësimin e nevojave të qytetit. Shpesh fermerët janë të pakënaqur nga mënyra se si jepen kreditë në ato raste që janë konstatuar, sepse këtë të drejtë e kanë ata persona që kanë biznese të ngritura, kurse ata që duan të fillojnë një gjë të tillë nuk e kanë këtë  të drejtë.Ka qenë kjo arsyeja që shumë fermerë kanë braktisur fshatin duke marrë rrugët e botës. Deri kur?Askush nuk po merr mundimin për t’i thënë popullit të vet ndal. Kush e ka parë filmin “Balada e Kurbinit”, me siguri i ka tërhequr vëmendjen thirrja që u bën kryezoti i banorëve të vet duke iu drejtuar më të moshuarit, ku shkoni Lale Gegë, kthehuni, kujt po ia lini këto troje? Duket se kryezoti në vendin tonë nuk ka lindur ende. Le të shpresojmë një ditë.

Nezir Vrapi
Vizitorë të shquar në Berat
EDWIN JACQUES 



SHQIPTARET

(historia e popullit shqiptar nga lashtësia deri në ditët e sotme)

Pjesë nga historia e Beratit në të

FAMILJA E MUZAKAJVE        (1280-1389)

Një nga familjet feudale që sundoi në Shqipërinë Qëndrore si vasale e Anzhuinëve ishte ajo e Muzakajve. Andrea Muzaka në Berat mbajti titullin “Marshall i Shqipërisë” nga viti 1280 deri në 1319. Krahina me fusha të gjera, që dikurnën zotërimin e tyre, edhe sot quhet Myzeqe. Andrea i II, mbajtës i titullit “Despot”, i shtriu zotërimet e tij në maksimum: që nga Deti Adriatik, midis lumenjve Vjosa dhe Devoll, deri në fushën e Korçës, në lindje. Duke martuar njërën bijë, Komitën me Balshën e II të Shkodrës dhe tjetrën me familjen e Gropajve në Ohër, u arrit që të vendosej një stabilitet i paparë deri atëhere. Por me vdekjen e Balshës së II më 1385, Komita u nda nga Balshajt dhe sundoi e pavarur në pjesën jugore të principatës së tij. Tamam në këtë kohë, në vitin 1389, ia behu tragjedia e Kosovës.

    




 




FAMILJA E MUZAKAJVE  

 (DERI ME 1474)

Teodori i II Muzaka vdiq gjatë betejës vendimtare të Kosovës. Vejusha e Balshës, Komita Muzaka, sundoi në Berat deri sa vdiq në vitin 1396. Pastaj territorin e qeverisi e bija, Rugina Balsha e Vlorës, deri në vitin 1417, kur gjithçka u zaptua prej turqve dhe ajo u strehua në Korfuz. Qyteti i Beratit  gjithashtu ra në vitin 1417, ndërsa Muzakajt u bënë vasal të sulltanit. Çuditërisht, ata ende mbajtën lidhje politike me Venedikun, ndonëse shumë nga pinjollët e tyre përqafuan fenë Islame dhe u ngjitën në rangje të larta në ushtrinë turke. Një tjetër, Gjin Muzaka, më vonë luftoi kundër turqve së bashku me Skënderbeun gjatë gjithë kryengritjes së tij.Pas vdekjes së Skënderbeut dhe me rënien e kështjellës së fundit shqiptare (1474), Muzaka gjeti strehim në Napoli, ku në vitin 1510 shkroi një histori me vlerë rreth familjes së Muzakajve. 

               






 SKENDERBEU,  TRADHETIA DHE DEZERTIMI I NDIHMESVE TE TIJ


Fitoret e shumta të Skënderbeut mbi trupat e gjeneralëve të Mehmetit u pasuan nga ngjarje tepër kritike në vitet 1455-1457. Sulltani, i pafuqishëm ti mposhte ushtarakisht princat shqiptar, u orvat që ti bënte ata për vete me rryshfete të majme e me tituj. Intrgat për vrasje u shtuan. Një ushtri që kishte për detyrë mbrojtjen e Beratit u shpartallua keqas në qershor 1455. Gjenerali i shquar i Skënderbeut, Moisiu nga Dibra, dezertoi e shkoi te armiku, ndonëse në verë tjetër, më1456, ai u kthye dhe u rehabilitua. 

TRYSNIA SHOQERORE MBI  JO  MYSLIMANET

Në Shqipëri duket se turqit e zbutën pak ligjin e të veshurit pë jo myslimanët. Megjithatë, në Berat e gjetkë myslimanët i ndalonin gratë ortodokse të ecnin nëpër rrugë, po të mos ishin të mbuluara me perçen e gjatë dhe po të mos i mbanin duart e kryqëzuara në gjoks. Ngaqë myslimanët i konsideronin gratë e pambuluara të turpshme e të përdala, shumë vajza të krishtera në qytetet myslimane zunë të përdornin perçen që në moshën dymbëdhjetëvjeçare. Pujade vuri në dukje se gratë e krishtera i përdornin shpesh maramat e bardha..      


 

EKZEKUTIMI  I  IBRAHIM PASHES SE BERATIT

Kur Ali Pasha urdhëroi vdekjen e plakut Ibrahim Pasha të Beratit, asnjë mysliman nuk ngriti dorë kundër tij, për arsye tëvirtyteve dhe fisnikërisë së tij. Mirpo, rrugës pë në një manastir, ku gjoja po e shpinin për siguri, rojet, që ishin mirditorë, iu hodhën sipër plakut të gjorë dhe e mbytën. Duket se as të krishterët e as myslimanët nuk i vriste ndërgjegja në atë kohë. Pikërisht njerz me karakter te tille ishin te vleshem per Porten e Partë

THESARET  LETRARE TE ZBULUARA NE BERAT


 Më 1938 historiani Qafëzezi hartoi një tregues prej 47 dorëshkrimesh dhe librash me vlerë, të zbuluara atje. (në Berat.) Midis tyre ishte edhe dorëshkrimi më i vjetër në toskërisht, ai i Kosta Jermonak Beratit, shkruar midis viteve 1764-1768. Sotai ruhet në Bibliotekën Kombëtare në Tiranë. Dorëshkrimi prej 154 faqesh, i shkruar në gjuhën shqipe me alfabet grek, përbëhet kryesisht nga lutje apo vargje e poema fetare. Një tipar unik i tij është ndryshimi i forms femrore “Perëndia” në atë mashkullore “Perëndiu”. Gjatë viteve 1790 Kosta Berati hartoi edhe fjalorin e tij greqisht –shqip me 1710 fjalë, që fliteshin në atë kohë në krahinën e Beratit. Duke qënë se qeveria turke mbajti një qëndrim mjaft armiqsor ndaj përhapjes së letërsisë në gjuhë shqipe, është mëse e kuptueshme që angazhimi i pjesëtarëve të komunitetit mysliman në këtë fushë ka qënë fare i vogël. Megjithatë sot kemi në dorë një fjalor të hershëm shqip-turqisht, hartuar më 1728 prej poetit Nezim Frakulla (1685-1760) nga Berati.

LIDHJA ORTODOKSE (1909)


 Lidhja ortodokse u themelua në Korçë më 1 shkurt 1909, nën udhëheqjen e kapedanit të dikurshëm Mihal Grameno. Kjo lëvizje u frymëzua nga Kisha Ortodokse Kombëtare Shqiptare, e organizuar një vit më parë në Shtetet e Bashkuara. Qëllimi kryesor i Lidhjes ishte përdorimi i gjuhës shqipe në vend të greqishtes të paktën në një pjesë të liturgjisësë kishës ortodokse dhe në të gjitha shkollat ortodokse në vend. Nëse nuk bëheshin lëshime të tilla , Lidhja propozoi formimin e një kishe ortodokse shqiptare të pavarur ose autoqefale. Shpejt degët e Lidhjes u shtrinë në Berat, Elbasan, Durrës, Janinë e gjetkë.


Çështja e gjuhës shpesh bëhej shkas për shpërthimin e dhunës së fanatikëve. Babë Dudë Karbunara (1842-1917) u lind dhe u rrit si ortodoks në Berat dhe i mbaroi studimet në Trieste. Ai bashkëpunoi ngushtë me Kostandin Kristoforidhin. Pavarësisht nga kërcënimet e eprorëve tëtij klerikë, shpesh, gjatë kremtimit të meshës, e lexonte ungjillin në gjuhën shqipe, madje i këndonte edhe psalmet në shqip. Më 1895 fanatikë ia spërkatë shtëpinë me vajguri dhe e dogjën të gjithë. Veç familjes, që shpëtoi me ndihmën e fqinjëve, gjithçka tjetër u përpi nga flakët. Si patriot , ai ishte një nga themeluesit e shoqërisë Bashkimi dhe një nga delegatët e Kongresit historik të Vlorës.

SHTYPJA XHONTURKE E  ZGJIMIT  KULTUROR

 Shpërthimi i shqiptarizmit i kaloi të gjitha parashikimet e xhonturqve. Dalja në pah e gjuhës shqipe me shkronja latine, provokoi myslimanët injorantë e konservatorë. Ata protestuan se shqipja ashtu si turqishtja, duhej shkruar vetëm me germat e shenjta arabe dhe se preferenca patriotike për shkronjat perendimore ishte përçmim për fenë myslimane. Njerëz të kësaj pikpamje formuan në Stamboll shoqërinë Mahlefi. Shoqëria reaksionare Mahlefi, me mbështetjen e qeverisë, shtypi dhe shpërndau abetaret e para me shkronjat arabe. Për këtë arsye, në shkurt 1910 u mbajt në Elbasan një miting proteste, ku 7000 njerëz protestuan kunder përdorimit të shkronjave të huaja për gjuhën shqipe. Më 27 shkurt  u bë në Korçë edhe  më i madh me pjesmarrjen e 12000 vetëve. Kurse më i madhi u organizua në Berat me 15000 vetë. Në shenjë proteste kundër shkronjave arabe, ata dogjën në sheshin e qytetit abetaret shqiptare me germat arabe, të dërguara nga Stambolli.

QEVERIA E ILIAZ VRIONIT

(16 NENTOR  1920 -16 TETOR 1921)

Menjehere  pas formimit te kabinetit te ri, Keshilli i Larte  dekretoi mbarimin e funksioneve te Senatit te zgjedhur ne Lushnje dhe  zgjedhjen e nje Parlamenti  ne shkurt te vitit  1921. Pas zgjedhjeve te kesaj date Parlamenti prej 97 vetesh, i zgjedhur per here te pare nga populli, u mblodh me 21 prill, krijoi organizmat e veta dhe caktoi si kryetar Pandeli Evangjelin.

BEKTASHINJTE

Më 17-21 janar 1921 në teqenë e Prishtës,  afër Beratit, u mbajt një kongres historik pan-bektashian. Nën udhëheqjen e Gjysh Ahmetit të Turanit bektashinjtë ishin bashkësia e parë fetare në Shqipëri që u shpallën të lirë nga çdo kontroll i huaj. Përveç riorganizimit të bashkësisë bektashinjtë shqiptarë, ata votuan për krijimin e një kolegji filozofik për paisjen me arsim të lartë fetartë pasuesve të vet dhe për përmirësimin e përgatitjes së dervishëve të ardhshëm. Megjithatë duhej të kalonin disa vjet para se ky komunitet të ndërmerte hapa të ndjeshme në këtë drejtim.

KISHA ORTODOKSE  AUTOQEFALE SHQIPTARE


Më 12 shtator 1922 në Berat mbajti kongresin e saj Kisha Ortodokse. 


Shpallja e autoqefalise apo e pavaresise se saj ishte, pa dyshim, pasoje e ndikimit te forte te peshkopit Fan Noli, perfaqesues i Kishes Ortodokse Shqiptare ne Amerike, i cili ishte i pranishem ne kete kongres. Duke i shkeputur lidhjet me  Patrikanen Ortodokse Greke te Kostandinopojes , shqiptaret qe nga ajo kohe do te drejtoheshin nga kleri shqiptar dhe do  te perdornin gjuhen shqipe ne sherbesa. Shtypi grek, brenda dhe jashte Shqiperise, ngriti zerin kunder nje kishe  kombetare shqiptare, qe nuk do te kryesohej me nga  prelatet greke. Prandaj, deri me 1937 Patriku i Kostandinopojes nuk e njohu Kishen Ortodokse Shqiptare. Mirepo Noli, shugurimi i te cilit ne Amerike nga nje kryepeshkop ortodoks rus dukej per disa i parregullt, u tregua i gatshem te shugurohej nga peshkop Kristofor Kisi ne Katedralen e Shen Gjergjit ne Korce me 4 dhjetor.Ne kete menyre u krijua nje baze e shendoshe prej tre peshkopesh, mbi te cilen do te ngrihej nje kishe e forte ortodokse shqiptare. Me vone, kur u shugurua kryepeshkop, Noli mori titullin “Mitropolit i Durresit, Gores dhe Shpates, Primat i mbare  Ilirise, Detit Perendimor dhe mbare Shqiperise”- nje nga fronet me te lashta e me te shquara peshkopale ne Ballkan.

QEVERIA E  ILJAZ VRIONIT

(15 SHKURT-15 QERSHOR 1924)


Keshilli i Larte vuri perseri Iljaz Vrionin si kryeminister. Ai u ngarkua me pergjegjesine e formimit te nje kabineti me anetare asnjanes. Menjehere dergoi nje komision ne Vlore me propozimin qe ata te shperndanin komitetin percares dhe se bashku te formonin nje qeveri me pjesetare nga te dyja palet. Mirepo bisedimet ne Vlore nuk nxoren asgje. Ne qershor shpertheu nje i ashtuquajtur “revolucion demokratik” dhe pati luftime ne Berat e gjetke midis forcave rebele dhe atyre besnike te qeverise. Vrioni, Verlaci dhe Ypi mbajten anen e Zogut. Per te shmangur gjakderdhjen apo per te shpetuar koken, me 15 qershor 1924 qeveria e Vrionit, si edhe  perkrahesit e saj u strehuan ne Itali dhe ne Greqi. Kurse Ahmet Zogu me pasuesit e vet u terhoq ne fillim ne Malesine e Matit dhe pastaj ne Beograd. Sotir Peci ishte i vetmi anetar i Keshillit te Larte qe ndenji ne Tirane.

Përgatiti Kastriot Dervishi
Prova

Shtëpia e Bajramit në atë fshat malor bëhej a s’bëhej rreth 50 shtëpi. E njihnin të gjithë Bajramin. Edhe ata të fshatrave rreth e rrotull. Ishte një shtëpi e veçuar disi nga të tjerat e që kishte pranë mullirin e fshatit. Prej shumë kohësh në atë mulli punonte xha Rizai, një i moshuar që e kishte trashëguar zanatin nga babai i tij. Ishte i vjetër mulliri, por xha Rizai e mbante mirë, pastër.


Në shumë vite shtëpia e Bajramit kishte marrë një nam të veçantë. Për shumë udhëtarë që kalonin rrugëve të largëta, këtë shtëpi e kishin strehë të ngrohtë. Si i thonin, atje as nuk kishte, po edhe as nuk mbarohej buka, urimi, dollia... Fshatarët e respektonin derën e Kasemajve, prej nga ishte edhe Bajrami, por, për të thënë të drejtën, edhe e kishin pak zili. E kështu na qenka njeriu i shkretë. Det. Det që mban edhe thesare, por edhe mbeturina që duhen hedhur larg për të mos mbirë më. Të gjithë burrat e fshatit e kishin provuar ku një herë, ku më shumë bujarinë e mikpritjes së Bajramit. Edhe kur jetonte i jati i tij, Dulja, kjo shtëpi kishte po këtë hije, po këtë nam, po këtë respekt e zili nga të gjithë. Shumë herë ishte vënë në provë bujaria dhe ata e kishin fituar garën. Shumë herë ishte vënë në provë për nikoqiret dhe e kishte fituar garën, sepse kishte në prapavijë si i thonë fjalës një zonjë grua si Zelihaja. Ishte vajzë nga një fshat aty afër, por i kishte marrë zakonet e shtëpisë së Kasemajve shumë shpejt.Kapetane, i thonin shoqet e fshatit. Pastërtore si ajo. Mikpritëse si ajo. Kot nuk thonë se burrëria e burrit në shtëpi e ka një pjesë edhe te gruaja e tij, te sakrifica e saj për të mbajtur fëmijët e për të mbajtur shtëpinë me bukë e me gjellë.


…E një ditë u mblodhën ca burra të fshatit. Do ta vinin prapë në provë Bajramin. Në arën e tij të mbushur dinga me misër të bardhë e të ëmbël, akoma nuk mund të futej drapëri. “Bajramit do t’i ketë mbaruar mielli i bukës. Misrin s’e ka korrur akoma. Po të lypë, ne do ta marrim vesh e, … pastaj e di vetë ai… sofrën plot mund të na e mbushë, por bukë s’ka e, kështu do t’i ulet hunda… .

Pa një pa dy gjetën një arësye dhe konaku i shtëpisë së Bajramit u mbush plot.  Si zakonisht i zoti i shtëpisë thirri edhe vëllanë që banonte në të dalë të fshatit dhe krah tij kishte edhe djalin që po ia merrte zakonet një për një. Vërtet Bajrami nuk kishte aq miell për gjithë ata burra atë natë. Ia tha këtë Zelihaja, po edhe ai e dinte këtë gjë. Theri një qengj nga tufa e madhe, po si ta zgjidhte problemin e bukës që nuk duhet t’i mungonte sofrës? Dikush edhe mund të kishte miell në fshat, por ai s’mund të bëhej lypës. Që të nesërmen burrat e fshatit që i kishin ardhur si mysafirë do ta merrnin vesh e ai s’do ta ndiente veten të qetë. E vendosi. Do të bënte atë që nuk e kishtë bërë asnjëherë në jetën e tij e që ia kishte kërkuar edhe djalit. Do të merrte nje thes fshehurazi nga ara e fqinjit të tij, Ramadanit.Misri i tij  ishte pjekur dhe ishte për t’u korrur. Shkurt, do të vidhte. La porositë për vëllanë e tij në sofër e shkoi në arën e fqinjit. Mbushi shpejt e shpejt gati një thes me misër. Dora i dridhej….Dërgoi djalin ta bluante në mulli ku xha Rizai rrinte deri vonë e asnjëherë nuk i kthente hallexhinjtë e vonuar. Misri i bluar erdhi shpejt e po kaq shpejt u bë edhe buka. Konaku ziente nga këngët, urimet, shakatë. Nata e shtatorit po shtyhej shpejt e hëna e mbushur dukej si një mysafire e largët e këtyre miqve. Zakoni i fshatit e donte që buka të pritej në sofër e copat e prera t’ia jepnin secilit që ishte shtruar aty.

Kaloi nata. Kaloi me sukses një tjetër provë e burrërisë para fshatit në këtë shtëpi. Po kështu edhe Zelihaja u gëzua shumë. Vetëm dy orë kishin mbetur nga ajo natë e ngrohtë, po Bajrami nuk flinte. Miqtë kishin kaluar pragun të kënaqur e të befasuar, po si të flinte ai? Ishtë i mërzitur se për herë të parë ishte bërë hajdut në jetën e tij. Asnjë s’e pa, po ai besonte te Zoti. I kishte hyrë në gjynah bukës së fëmijëve të fqinjit të tij, Ramadanit. Fjeti a s’fjeti. Gati po numëronte gjelat e fshatit që këndonin një nga një. Kur Ramadani do të dilte për në punë, ai shkoi prapë të ara ku kishte marrë misrin. Akoma lëpushkat e misrit ishin të varura në kërcenjtë e tharë. E pa Ramadani. E pa edhe misrin që ishte marrë. Edhe Bajrami e pa me bisht të syrit. E kuptoi se ç’kishte ndodhur. Në fund të fundit, për këtë kishte ardhur që me natë Bajrami këtu. Ramadani drejtoi pak kokën nga rruga e tha:

-Kush e ka marrë këtë misër për hall, i qoftë hallall!Kush e ka marrë për ta shitur i qoftë harram për vete e për fëmijët!


Dhe ikën që të dy në punën e tyre.Për dy javë deri sa iu thanë mustaqet misrit e të bëhej gati për t’u korrur, Bajramit i mbetën sytë tek ara. Ishte gati t’i lutej diellit që të mos perëndonte fare ato ditë që misri të bëhej sa më parë. Ditën kur vendosi ta korrte ishte shumë i gëzuar. Mbushi dy thasë me misër të zgjedhur. Ngarkoi kalin e tij të bukur dhe sa hap e mbyll sytë ndali te oborri  i shtëpisë së Ramadanit.

-Ramadan, të kam sjellë dy thasë me misër! Merri e futi në shtëpi!

-Ç’thua, more Bajram! Unë as t’i kam kërkuar e as m’i ke borç.

-E di, e di, – i tha Bajrami, duke dredhur ngadalë një cigare duhani.

Ia tregoi fill e për pe çfarë kishte ndodhur. Edhe për atë ditë kur ishin parë sy më sy në arë e nuk kishin folur.


-Një thes e ke për borçin tim e një thes e ke për të ma bërë hallall gjynahun tim të asaj nate. Për burrërinë tënde që më pe e nuk fole .


U përqafuan. Atë mbrëmje tetori e pinë edhe nga një gotë nga rakia e posazier e rrushit. Ramadani uronte Bajramin dhe mendonte me vete: “Si s’i iku një hërë burrëria këtij njeriu?”


Me zërin e dridhur nga dashuria të dy përqafonin njëri-tjetrin e thoshin me një zë: Hallall,vëlla!”

Edhe tani, kur kanë kaluar shumë kohë, nuk e ka marrë vesh se ç’ ka ngjarë në natën e provës te shtëpia e Bajramit. Po shtëpia e tij mbeti e para. Gjithmonë e para.

Namik Selmani
Përpara lotëve të një gruaje të moshuar

S’ke ç’e do bukurinë fizike,


kur të mungon bukuria e shpirtit.

Nuk kam si e harroj qëndrimin e asaj vajze, që përgatitej  për mjeke, para lotëve të një gruaje të moshuar, që ende e ruante bukurinë e dikurshme, nga dhimbja që ndiente për të shoqin  që priste orën e operimit.


*


Isha shtruar në spitalin e Tiranës. Të nesërmen, në mëngjes, hyjnë në dhomë një grup  studentësh të mjekësisë, shoqëruar nga profesori i tyre.


Profesori nisi vizitat e të shtruarëve. Ai i udhëzonte  edhe studentët që të kryenin  të njëjtat veprime dhe të jepnin mendimin e tyre rreth gjendjes të të sëmurit.


Kur erdhën te pacienti para meje, që priste të operohej nga teroidet, u tha studentëve t’ia preknin me dorë gjendrën e teroideve. E shoqja e të sëmurit, në atë çast, u ngashërye dhe lotët i  rrodhën si  breshëri.


Një nga studentet, që rrinte disi e veçuar nga të tjerët dhe që s’pranoi t’i afrohej të sëmurit, iu kthye gruas së përlotur:


-Për këtë plakun po qan?


-Është im shoq,- iu kthye gruaja.


-Dhe ti ende e do?


-E kam dashur në të ri, e dua më shumë sot,- iu kthye gruaja duke hedhur sytë nga profesori që po e shihte studenten i mërzitur.


-Po më çudit!- ia ktheu vajza  duke mbledhur buzët.


-S’ke pse çuditesh. Ti po na çudit të gjithëve. Ty të ka marrë mendtë bukuria, moj vajzë. Po s’ke ç’ta  duash bukurinë që më ke, kur të mungon bukuria e shpirtit. E ke zgjedhur gabim profesionin e mjekut. Ti as që ua hodhe sytë të sëmurëve. Si mund të bëhesh mjeke?


*


Profesori u largua kokulur. Studentët të mbetur gojëkyçur, sa dolën në korridor, iu kthyen   shoqes së tyre:


-Ti nuk na turpërove vetëm ne, ti turpërove në radhë të parë prindërit e tu. 


Ata u larguan dhe nuk e dëgjuam si e vazhduan më tej diskutimin midis tyre.


-Të lumtë goja!, e kishte hak ta merrte një mesim,- u shprehën të pranishmit duke ia pëlqyer përgjigjen gruas së moshuar që ende s’i ishin tharë lotët.


Më pas ata u zhytën në shqetësimet e tyre.

Agim Mehqemeja

Gjysëm shekulli më parë

Ferihaja dhe Medihaja ndër sportistet e para beratase


Në vitet e para të çlirimit të vendit Berati ishte ndër qytetet e para që pati vërshimin e vajzave në veprimtaritë fiskulturore-sportive, madje, gara e parë kombëtare e atletikës, ku morën pjesë dhe vajzat beratase, u zhvillua në Berat më 20 tetor 1944.


Pjesëmarrja e tyre në sport ishte dëshmi e koncepteve të tyre të drejta për sportin, si një mjet argëtimi e kalitës dhe si një terren për emancipimin e jetës së tyre. Aktivizimi në veprimtaritë sportive, ishte edhe një dëshirë e kënaqësi e familjeve qytetare të kulturuara beratase.


Në Tiranë, javën e kaluar bëra një vizitë në shtëpinë e veteranes sportiste të “Tomorit” Feriha Frashëri.


Qëllimi i vizitës time ishte të njihesha me fakte të reja për sportet e atletikës dhe të basketbollit të “Tomorit”, ku ajo është aktivizuar në periudhën 1947-1952.


Ferihaja është ndër kuadrot e para të fizkulturës dalë nga shkolla “Vojo Kushi”, nxënëse me Agim Dokon, Mirela Dhaskalin e Polizoi Budën.


Ferihaja u dallua  në ndeshjet e kampionatit kombëtar të basketbollit dhe në garat kombëtare të atletikës në kërcimet së gjati e së nalti dhe në vrapime.


Pas vitit 1953 aktivizohet me ekipet e klubit sportiv “Tirana” dhe vite më vonë aktivizohet si gjyqtare në veprimtaritë kombëtare të atletikës.


Mediha Velçanin, Artisten e Merituar, nuk e takova në Tiranë, pasi jetonte në Amerikë me bashkëshortin, ish-futbollistin e “Dinamos” dhe të ekipit kombëtar, Stavri Lubonja.


Medihaja ishte pjesëtare e grupit të valles në Berat, e cila e nisi karrierën artistike nën drejtimin e Ferbent Shehut.


Gjatë kësaj periudhe ajo aktivizohej edhe me ekipet e gjimnastikës dhe të atletikës “Tomori”, pjesëmarrës në veprimtari kombëtare.


Në atletikë u aktivizua në garat e vrapimit 100 m dhe 200 m. Në sportin e gjimnastikës bëri më shumë jehonë. Ajo ishte pjesëtare e ekipit kombëtar për të reja në gjimnastikë duke u aktivizuar në veprimtari ndërkombëtare, siç ishte ai me ekipin Bullgar.


Mediaja ishte nga kuadrot e para të Beratit që doli nga shkolla e fizkulturës “Vojo Kushi”.


Hajde futboll hajde!


“Hajde futboll, hajde”, janë fjalë që shprehin mendime me dy  kuptime. I dëgjojmë këto fjalë nga sportdashës, që kanë parë në stadium spektakël të vërtetë, por edhe kur ata dalin të zhgënjyer nga loja shumë e dobët e ekipit. Këto fjalë i dëgjova në stadium nga sportdashës fill pas përfundimit të takimit të javës së dytë të kampioantit “Tomori”- “Kastrioti” 1:1.


Kuptohej se fjalët shprehin një pakënaqësi për lojën e dobët të futbollistëve, madje ajo ishte edhe një ironi e tyre.


Një sportdashës që pati lexuar  gazetën “Lajmëtari” të javës së kaluar, ku unë shkruaja me optimizëm pas fitores 5-1 me “Butrintin”, më tha: “z. Vlashi, po tashti çfarë do të shkruash për ta, pasi na i mburre ekipin?”


“Sigurisht që do të shkruaj i thashë”, dhe ja po shkruaj.


I shkrova këto fjalë për të treguar pakënaqësinë e përgjithshme që u vu re te sportdashësit tanë.


Çudira të “Tomorit”

Në ditën e ndeshjes së javës së dytë të kampionatit me “Kastriotin” në Berat e krijova përshtypjen që ndeshja do të ndiqet nga shumë spektatorë, pasi në sheshin para stadiumit vura re shumë njerëz e makina. Dhe me të vërtetë, më shumë sportdashës ndoqën ndeshjen. Sigurisht se fitorja e thellë 5-1 në ditën e parë të kampionatit kishte sjellë kënaqësi e kishte ngjallur shpresa  e besim te “Tomori”, do të shpërthejë edhe  më. Po nuk ndodhi kështu. “Tomori” nuk shpërtheu. Loja e futbollistëve tani ishte nën nivelin mesatar dhe nuk ishte si loja e miqve. Njëlloj me miqtë patëm shënimin  e një goli dhe fitimin e një pike.


Pa dashur të bëjmë kronikën e kësaj ndeshjeje vlen të ndalim në 3 dukuri në ato që i bënë më shumë përshtypje sportdashësve tanë, në ato 3 dukuri që me të vërtetë i kanë befasuar ata duke i quajtur si “çudira të ekipit”.


Së pari, ishte loja shumë e dobët e futbollistëve tanë, që vinte pas një loje të mirë në javën e parë, lojë që solli bollëk golash.


Së dyti, futbollistët tanë nuk mundën të shfrytëzojnë rastet e shumta që u krijuan. Çudia këtu qëndronte në faktin që edhe kur ndodheshin fare pranë portës, kur e kishin më të lehtë topin ta dërgonin në rrjetë, topi përfundonte jashtë!


Së treti, në pjesën e dytë, kur ekipi mik luajti me një futbollist më pak, mendohej se “Tomori” do të shënojë, por jo,  ishin miqtë që shënuan duke e çuar rezultatin në barazim.


A nuk është edhe kjo një çudi?


Sigurisht po, megjithëse ka edhe justifikime se futbolli kështu e ka.


Më shumë vlerësim futbollistëve të rinj


 Nga loja që ndoqa në këtë takim, sigurisht edhe unë u befasova, sepse nuk e prisja. Nga paraqitja e futbollistëve në fushë, mora shkak të dyshoj: mos vallë në merkaton e këtij viti jemi nxituar, e kemi bërë të pastudiuar mirë, duke mos goditur në shenjë? Megjithëse trajnerët nuk janë të këtij mendimi.


Kur shikon këtë nivel të futbollistëve tanë, patjetër që mendja të shkon edhe te dhjetëra të rinj që stërviten në ekipet e të rinjve. Nga sportdashësit dëgjojmë shpesh të flitet me simpati për të ardhmen e ndonjë futbollisti të ri, por ja që këto 4-5 vjet nuk po shikojmë në ekipin e të rriturve të shpërthejë ndonjë talent. Pra, siç duket në ekipin tonë ka diçka që nuk shkon. Ka më shumë rendje pas tërheqjes në ekip të futbollistëve të klubeve të tjera të vendit nga që ata kanë më shumë stazh. Sigurisht veprime të tilla duhen bërë, por duhet hedhur vështrimi objektiv edhe nga ata futbollistë të rinj që stërviten, sepse të gjithë e dimë që “Tomori”, kur ka shkëlqyer, në përbërje ka pasur pikërisht ata talente që kanë dalë nga këto ekipe.


Pra, më shumë vlerësim futbollistëve të rinj që stërviten në ekipet tona, më shumë afrim dhe inkurajim dhe po aq e rëndësishme duhet të jetë aktivizimi i tyre në ndeshje.

Cili është Josif Mio


Ka lindur në lagjen Mangalem të qytetit tonë në vitin 1950. Pasi mbaroi arsimin 7-vjeçar, punoi në ndërmarrjen shtetërore NTSHAP. Në vitin 1966 studion në Tiranë në shkollën e kulinarisë. Pas diplomimit punon në restorantin e Kavalishencës në Durrës dhe më vonë në “Moska” të Beratit.


Së bashku me kuzhinierin e njohur Ajk Badajani, punon në mencën e kombinatit të tekstileve.


 Në vitin  1970 së bashku me teknollogun, Shpëtim Kadiu, konkuron në ekspozitën kombëtare me gatime të traditës beratase duke zënë vendin e parë.


Më vonë ka punuar në Fierzë si instruktor për përgatitjtne e kuzhinierëve të rinj.


Josifi vlerësohet jo vetëm si një kuzhinier i gatimit të traditave beratase, por edhe i gatimit evropian e ballkanik. Ai është vlerësuar për çdo lloj gatimi ku përfshihen gjellërat me dhe pa mish, sallatat, supërat dhe ëmbëlsirat.


Në Berat, Josifi mbahet si një kuzhinier me një bagazh të gjerë në fushën e gatimit dhe si një njeri që mundohet që ato çka di t’ua transmetojë brezave.


Kuzhinieri Josif Mio së shpejti autor libri


Kohët e fundit në Berat po shfaqen më shumë autorë të librave. Ata janë të fushave të ndryshme të jetës. Angazhimi i tyre në fushën e botimeve është një inisiativë e bukur me shumë vlera që duhet të përgëzohen dhe inkurajohen, pasi është një qëndrim i patriotizmit qytetar në drejtim të pasqyrimit të vlerave tradicionale kulturore të qytetit tonë muze.


I tillë është edhe kuzhinieri i njohur beratas Josif Mio, i cili së shpejti do të botojë librin: “Gatesat karakteristike të Beratit”.


Takohem me Josifin pasi e përshëndes për nismën e marrë, i shfaq dëshirën për të shkruar diçka në gazetën “Lajmëtari”:


Çfarë të shtyti të marrësh këtë nisiativë për botimin e këtij libri?

Ka disa shembuj në Berat që më kanë fryëmzuar dhe nxitur. Ka pasur disa botime me autor beratas si librat për popullsinë, shëndetësinë, sportin. Të frekët kam përpjekjet që ka bërë shkrimtari beratas Agim Mehqemeja, i cili plot pasion, me ngulm e durim dhe me sakrifica pune na dha  librin me këngët popullore beratase. Dhe unë që kam eksperiencë 3 dekadash në fushën e kuzhinës përse të mos u lë brezave traditën karakteristike të gatimit beratas? Apo jo?- më thotë Josifi!


Sigurisht se jeni duke vepruar mirë. Çfarë përmban libri?


Libri është një kompleks i fushës së gatimit, ku krahas njohurive të fituara nga jeta si kuzhinier disavjeçar kam grumbulluar shumë fakte me qëllim që përmbajtja e tij të dalë më e plotë, sigurisht nuk pretendoj se në këtë fushë aq të madhe do të mund të paraqesë në libër gjithçka.


Konkretisht në libër shkruaj shkurt për zhvillimin ekonomik të qytetit 2400-vjeçar, për situatën kulinare dhe problemet e saj, për gatimet tradicionale të Beratit ( grupi i suprave, brumrave, gjellët me perime, gjellët me mish, ëmbëlsirë), për grupin e gjellëve të përshtatura, janë përmendur tregtare ambulantë, furrxhinj, kamarierë, banakierë, pastiçierë.


Në libër pasqyroj kuzhinierët më të spikatur të Beratit, turizmin në vite, për të cilën Berati ka qenë shumë i njohur, tregtarët e Beratit në vite, disa nga gatimet e harruara, disa këshilla praktike, kuriozitete e grimca si edhe disa gazmore me tematikë nga përmbajtja e librit.


Në fund, nuk kam harruar të falënderoj të gjithë ata që më kanë ndihmuar për botimin e këtij librit.


Z. Josif, kam dëgjuar se Berati është qytet që ka bërë jehonë në shkallë kombëtare e më gjerë për kulinarinë e preferuar.

Po është e vërtetë. Duke filluar nga viti 1967 janë organizuar disa ekspozita me temë: “Gatime shtëpiake”. Më kujtohet një e tillë është çelur në mjediset e restorant “22 Tetori”, në Berat ku morën pjesë kuzhinierët: Hekuran Matrapazi dhe Gëzim Toska nga  restorant “Shpiragu”: Ziso Kati dhe Besnik Mbjeshova nga restorant “Agjensia”: Vangjel Xhardo dhe Shaban Xhafa nga restorant “22 Tetori” Musa Toska e Ferit Cenaj nga mencat e kombinatit të tekstileve; Llazar Qendro dhe Sadik Basha nga restorant “Moska”; Ajk Badajani dhe Josif Mio nga mencat e kombinatit  të tekstileve.


Në këtë ekspozitë u prezantuan gatimet më përfaqësuese të traditës së rajonit.


Komisioni i vlerësimit klasifikoi me çmimin e parë çiftin e kuzhinës Ajk Bajadani dhe Josif Mio.


Z.Josif, së fundi, a do të mundeni t’i përballoni shpenzimet e botimit?


Ana financiare në botimet e këtyre viteve përbën problemin më të vështirë sesa puna e gjatë e lodhshme që bën autori i një libri. Deri tani ndihmesa ka qenë thjesht inkurajuese dhe premtuese si nga biznesmenë beratas ashtu edhe nga drejtues të shoqatës “Berati” në Tiranë. Po kështu do të thoja se do ta mirëpresë edhe ndihmesën financiare të bashksië së Beratit, pasi është një libër që bën fjalë për vlerat kulturore të qytetit të lashtë në fushën e gatimit tradicional beratas. Sidoqoftë shpresoj!


Ashtu qoftë.

